
ავტორთა გუნდი: 
 
ლელა ნინოშვილი: კედლის მხატვრობისა და ქვის რესტავრატორი 
კახაბერ ჩხაიძე: კედლის მხატვრობისა და ქვის რესტავრატორი 
მარიამ კალხიტაშვილი: კედლის მხატვრობის რესტავრატორი  
გიგა ბუწაშვილი: კედლის მხატვრობის რესტავრატორი 
რატი გაჩეჩილაძე: კედლის მხატვრობის რესტავრატორი 
ნიკოლოზ ხაჩიძე: უჯრედული და მოლეკულური ბიოლოგი, ინფექციური და გარემოს 

მიკრობიოლოგიის მიმართულებით  
 
 

დოკუმენტი შედგენილია გელათის რეაბილიტაციის დროებითი კომიტეტისთვის 

მსოფლიო მემკვიდრეობის ძეგლი – გელათის მონასტერი  
 

ID – 704, 
კრიტერიუმი – (iv) 
1994 წ. – შეტანილ იქნა მსოფლიო მემკვიდრეობის ნუსხაში  
2010-2017 წწ. – გადატანილ იქნა მსოფლიო მემკვიდრეობის საფრთხეში მყოფ ძეგლთა ნუსხაში  
2017 წ. – განიცადა საზღვრის მნიშვნელოვანი ცვლილება  
 
 
მსოფლიო მემკვიდრეობის კომიტეტის 44-ე სესიაზე მიღებული #44 COM7B.47 გადაწყვეტილებისა1 და 2022 
წლის 28 ნოემბრიდან 2 დეკემბრამდე მსოფლიო მემკვიდრეობის ცენტრისა და მისი მრჩეველი ორგანოების 
– ICOMOS-ისა და ICCROM-ის ერთობლივი მისიის კრიტიკული შეფასებების შედეგად2, განსაკუთრებული 
ყურადღება გამახვილდა გელათის სამონასტრო კომპლექსის მდგომარეობასა და ბოლო წლების კრიზისთან 
დაკავშირებულ გამოწვევებზე. 

2023 წლის მარტიდან გელათის რეაბილიტაციის დროებითი კომიტეტი საერთაშორისო მისიის 
რეკომენდაციების გათვალისწინებით იწყებს ფართომასშტაბიანი, მულტიდისციპლინარული კვლევითი და 
საკონსერვაციო პროგრამის განხორციელებას, რომლის ძირითად მიზანს გელათის სამონასტრო 
კომპლექსში შემავალი კულტურული მემკვიდრეობის ძეგლების მდგომარეობის გაუმჯობესება, ისტორიულ-
კულტურული ღირებულების შენარჩუნება და გრძელვადიანი დაცვის უზრუნველყოფა წარმოადგენს. 

2025 წლის მარტიდან, სხვა მნიშვნელოვან სამუშაოებთან ერთად, პროგრამის ფარგლებში იწყება 
მუშაობა კომპლექსის ერთ-ერთი გამორჩეული ისტორიული და მხატვრული ღირებულების მქონე ძეგლის – 
წმინდა გიორგის XIII საუკუნის ტაძრის კედლის მხატვრობის (XIII-XVI საუკუნეები) კონსერვაციის გეგმაზე.  

წინამდებარე დოკუმენტი გელათის წმ. გიორგის კედლის მხატვრობის კონსერვაციის გეგმის პირველ, 
კვლევითი ფაზის ანგარიშს წარმოადგენს.   

 
 
1 https://whc.unesco.org/en/decisions/7764/ 
2 https://gelatirehabilitation.ge/ka/documents# 

თავი 1. შესავალი 

1.1. კონსერვაციის გეგმის მიზანი და სტრუქტურა  
1.2. კვლევის მეთოდოლოგია  
1.3. კვლევასთან დაკავშირებული შეზღუდვები  
1.4. ავტორთა გუნდი 

თავი 2. ძეგლის ფიზიკური ისტორია 

2.1. კედლის მხატვრობის ფიზიკური/კონსერვაციის ისტორია – მოვლენათა ქრონოლოგია 

თავი 3. ძეგლის ფიზიკური მდგომარეობა 

3.1. ნაგებობის ფიზიკური მდგომარეობის შეფასება და კედლის მხატვრობის დაზიანების კონტექსტში 
გაანალიზება  

3.2. კედლის მხატვრობის ფიზიკური მდგომარეობის შეფასება 
3.2.1. დასავლეთ კარიბჭის სამხრეთი სათავსი 
3.2.2. მთავარი სივრცე 

დანართი N2 ისტორიული და უახლესი ფოტომასალის შედარება 
დანართი N3 კედლის მხატვრობის დაზიანების ტიპები 
დანართი N4 კედლის მხატვრობაზე გავრცელებული მარილი 
დანართი N5 კედლის მხატვრობაზე გავრცელებული სავარაუდო ბიოლოგიური ნადები 
დანართი N8 2011 წელს თბილისის სახელმწიფო სამხატვრო აკადემიისა და სამხრეთ 

შვეიცარიის გამოყენებითი მეცნიერების უნივერსიტეტის ერთობლივი პროგრამის 
ფარგლებში შესრულებული კვლევის შედეგები 

თავი 4. კედლის მხატვრობის ტექნოლოგიის კვლევა 

დანართი N6 კედლის მხატვრობის ორიგინალი ნალესობის მინერალურ-პეტროგრაფიული 
კვლევა 

თავი 5. მონიტორინგი 

5.1. გარემო პირობების ზოგადი მიმოხილვა 
5.2. გარემო პირობების გავლენა კედლის მხატვრობასა და არქიტექტურაზე 
5.3. მნიშვნელოვანი საფრთხეები  

დანართი N7 გარემო პირობების მონაცემები 

თავი 6. რისკები და სამომავლო ქმედებები 

6.1. კედლის მხატვრობის დაზიანებასთან დაკავშირებული რისკების ანალიზი  
6.2. სამომავლო საკვლევი საკითხები  
6.3. რეკომენდაციები და სამოქმედო გეგმა   

გელათის წმინდა გიორგის ტაძარი და მისი კედლის მხატვრობა არაერთხელ გამხდარა კვლევისა და 
კონსერვაციის საგანი, თუმცა ტექნიკური თვალსაზრისით მხატვრობის სიღრმისეული შესწავლა აქამდე არ 
განხორციელებულა. საინტერესო და ამასთანავე რთული ფიზიკური ისტორიის მქონე ძეგლის კვლევის 
გარდაუვალი აუცილებლობა სამონასტრო კომპლექსში ბოლო წლებში (2019-2021) განვითარებულმა 
კრიზისმა განაპირობა. ძეგლის გარშემო არსებული გამოწვევების დაძლევა კი ყოვლისმომცველი 
კონსერვაციის გეგმის შემუშავებით დაიწყო.  

წინამდებარე დოკუმენტი მიზნად ისახავს, ერთიანი ჰოლისტური მიდგომით თავი მოუყაროს წმ. გიორგის 
ტაძრის კედლის მხატვრობის როგორც ისტორიულ, ისე ტექნიკურ და ტექნოლოგიურ ასპექტებს. ეს შეიძლება 
საინტერესო იყოს როგორც გელათის სამონასტრო კომპლექსში შემავალი ერთი მნიშვნელოვანი ძეგლის 
ისტორიის სრულყოფილად შესწავლისათვის, ისე მისი საკონსერვაციო მდგომარეობისა და დაცულობასთან 
დაკავშირებული საფრთხეების ანალიზისათვის. გარკვეული შეზღუდვების გამო წინამდებარე დოკუმენტი 
წინასაკონსერვაციო კვლევის ყველა საჭირო კომპონენტს სრულად ვერ მოიცავს, თუმცა ავლენს და 
განსაზღვრავს მათ საჭიროებას და კონსერვაციის გეგმის მეორე ფაზის ფარგლებში სამომავლო საკვლევი 
საკითხების გადაჭრის აუცილებლობას ასაბუთებს. 
 
დოკუმენტი ექვსი თემატური ქვეთავისგან შედგება, რომელთაც აქვს შესაბამისი გრაფიკული და ტექნიკური 
დანართები.  
 
თავი 1 – არის შესავალი, რომელშიც წარმოდგენილია შინაარსი, კვლევის მეთოდოლოგია, კვლევის 
პროცესში არსებული დამაბრკოლებელი ფაქტორები. ამავე თავში იხილავთ ინფორმაციას დოკუმენტის 
ავტორთა გუნდის შესახებ; 
 
თავი 2 – თავს უყრის, აღწერს და აანალიზებს ინფორმაციას შენობის ისტორიის, მნიშვნელობისა და 
ისტორიული კონტექსტის შესახებ, კერძოდ, მიმოიხილავს ძეგლთან დაკავშირებულ ჩვენთვის ცნობილ 
ფაქტებს და მათ შესაძლო კავშირს ნაგებობის ან მოხატულობის ცვლილებასთან, გადაკეთებასა და 
დაზიანებასთან;  
 
თავი 3 – წარმოგვიდგენს ძეგლის საკონსერვაციო მდგომარეობის დეტალურ შეფასებასა და ანალიზს 2025 
წლის მდგომარეობით; აღწერს როგორც მხატვრობის, ისე ნაგებობის დაზიანებებსა და მათ 
ურთიერთკავშირს.  

დოკუმენტის ეს ნაწილი ეთმობა არქიტექტურასთან დაკავშირებული ყველა იმ პრობლემის გამოვლენას, 
რომელიც უშუალოდ უკავშირდება მხატვრობის დაზიანებას, ანდა წარმოადგენს მაპროვოცირებელ 
ფაქტორს როგორც მიმდინარე გაუარესებისთვის, ისე ისტორიული დაზიანებებისათვის.  

ამ ქვეთავში თავმოყრილი ინფორმაცია აერთიანებს კედლის მხატვრობის ფიზიკური მდგომარეობის 
საკითხებს, დაზიანებიდან ვიდრე დამაზიანებელ ფაქტორამდე და გამოკვეთს იმ მნიშვნელოვან ასპექტებს, 
რაც მხატვრობის არსებული მდგომარეობის საერთო სურათის აღსაქმელად არის საჭირო.  

ეს ქვეთავი ასევე აერთიანებს კონსერვაციის გეგმის ფარგლებში შესრულებული ტექნიკური კვლევების 
მიგნებებს და აყალიბებს მათზე დაფუძნებულ მსჯელობას.  
 
ამ თავს აქვს შემდეგი დანართები: 
 
1. დანართი N1 – გრაფიკული დოკუმენტაცია, რომელიც მოიცავს სამშენებლო ქვისა და კედლის მხატვრობის 
ფიზიკური მდგომარეობის სქემატურ აღწერას, მხატვრობის ტექნოლოგიური კვლევებისა და დაზიანების 
გამომწვევი ფაქტორების ვიზუალიზაციას, იკონოგრაფიულ სქემებსა და ისტორიულ ფოტომასალას. 
აღნიშნული ვიზუალური მასალა არა მხოლოდ ილუსტრაციულ დანიშნულებას ასრულებს, არამედ კვლევის 
შედეგების სრულყოფილ წარმოდგენას უზრუნველყოფს. 
 
2. დანართი N8 /Research and education for the conservation of cultural heritage in Georgia, Dr. Giovanni Cavallo 
University of Applied Sciences Southern Switzerland Dept. Environment Construction Design Institute of Materials and 
Constructions PO Box 12 6952 Canobbio (Tessin, Switzerland), Prof. Nana Kuprashvili Tbilisi State Academy of Art, 
Faculty of Restoration, Restoration, Art History and Theory Tbilisi (Georgia)/ 2011 წელს თბილისის სახელმწიფო 
სამხატვრო აკადემიასა და სამხრეთ შვეიცარიის გამოყენებითი მეცნიერების უნივერსიტეტის ერთობლივი 
პროგრამის ფარგლებში შესრულებული კვლევის შედეგები.  
დანართი N2 ისტორიული და უახლესი ფოტომასალის შედარება 
დანართი N3 კედლის მხატვრობის დაზიანების ტიპები 

დანართი N4 კედლის მხატვრობაზე გავრცელებული მარილი 
დანართი N5 კედლის მხატვრობაზე გავრცელებული სავარაუდო ბიოლოგიური ნადები 
 
თავი 4 – მოიცავს კედლის მხატვრობის შესრულების ტექნოლოგიური საკითხების კვლევის შედეგებს. 
აღწერს და ერთმანეთს ადარებს სხვადასხვა პერიოდის მხატვრობის ფენათა რთულ სტრატიგრაფიას. ამ 
თავში მოცემული ინფორმაცია მნიშვნელოვანია კომპლექსის სხვა მოხატულობების კვლევის კონტექსტშიც, 
როგორც წმინდად სახელოვნებათმცოდნეო, ისე ტექნიკური თვალსაზრისით.  

ამ თავს აქვს დანართი N6, კედლის მხატვრობის ორიგინალი ნალესობის მინერალურ-პეტროგრაფიული 
კვლევა. 
 
თავი 5 – ეთმობა ძეგლის გარემოს და კლიმატური პირობების ზოგად მიმოხილვას და კედლის მხატვრობის 
დაზიანების კონტექსტში გაანალიზებას. დოკუმენტის ეს ნაწილი აერთიანებს წინა წლებში (2020-2024) 
შეგროვილ მონაცემებსაც (დანართი N7, გარემო პირობების მონაცემები); 
 
თავი 6 – დოკუმენტის დასკვნითი ნაწილია, რომელიც წინა თავებში განხილული საკითხების შედეგად 
გამოვლენილ საკონსერვაციო საჭიროებებს, სამომავლო საკვლევ საკითხებს და ძეგლის წინაშე არსებულ 
საფრთხეებსა და რისკებს ავლენს. ამავე თავში შემოთავაზებულია კედლის მხატვრობის სამომავლო 
კონსერვაციის ზოგადი სტრატეგია და სამოქმედო გეგმა.  
 
 

კონსერვაციის გეგმის შემუშავების მეთოდოლოგია ემყარება კულტურული მემკვიდრეობის ძეგლის 
კონსერვაციის დაგეგმვის საერთაშორისო პრაქტიკას, ვენეციის და ICOMOS-ის კედლის მხატვრობის ქარტიას 
და სამეცნიერო ლიტერატურას, რომელთა განხილვა წინ უძღოდა კვლევა-ძიების სამუშაოს.  

გელათის წმ. გიორგის ტაძრის კედლის მხატვრობის კონსერვაციის გეგმის ფარგლებში შესრულებული 
კვლევების თითქმის სრული უმრავლესობა არის არადესტრუქციული. დესტრუქციული კვლევა მხოლოდ 
ნალესობის პირველადი იდენტიფიკაციისთვის იქნა გამოყენებული.  
 
მულტიდისციპლინური კვლევა რამდენიმე მიმართულებით წარიმართა: 
 

− ძეგლთან დაკავშირებული საარქივო და თანამედროვე დოკუმენტური მასალის მოძიება და 
ანალიზი: 
კვლევის დაწყების პირველივე ეტაპზე მოხდა ისტორიული ფოტო, გრაფიკული და დოკუმენტური 
მასალის მოძიება. მათი დიდი ნაწილი უკვე თავმოყრილი იყო გელათის რეაბილიტაციის დროებითი 
კომიტეტის მიერ შექმნილ ონლაინპლატფორმაზე – https://gelatirehabilitation.ge/ka/documents#.  

საქართველოს კულტურული მემკვიდრეობის დაცვის ეროვნული სააგენტოდან მოხდა 1978-1979 
წლის იკონოგრაფიული და გრაფიკული სქემების გამოთხოვა, სქემებზე ნაჩვენებია საკონსერვაციო 
ჩარევის ტიპები და არეალები.  

კედლის მხატვრობის შესახებ მეტად ღირებული ინფორმაცია მივიღეთ ნინო ჩიხლაძის 

სადისერტაციო ნაშრომისა და მისი თანმდევი ფოტოალბომის გაცნობის შედეგად; 

წინასაკონსერვაციო ჩარევის დოკუმენტების ნაწილი, მათ შორის ინფორმაცია 2010 წლის 
საკონსერვაციო ჩარევისა და ჩარევამდე მდგომარეობის შესახებ მოგვაწოდა ნანა კუპრაშვილმა. ამან 

მხატვრობის დაზიანების დინამიკაში შეფასების შესაძლებლობა მოგვცა;  

დასავლეთის კარიბჭის სამხრეთ სათავსის შესახებ ღირებული ინფორმაცია გაგვიზიარა მარიკა 

დიდებულიძემ; 

გარკვეული ტექნიკური ინფორმაცია და მასალა თავად საავტორო ჯგუფის წევრების პირად 

არქივებში ინახებოდა;  

კვლევის ამ კომპონენტის ფარგლებში შეხვედრა და ინტერვიუ შედგა 1978-1979 წლებში 

შესრულებული საკონსერვაციო ჩარევის ჯგუფის წევრთან, ამირან გოგლიძესთან, რომელმაც ტაძრის 

მხატვრობის პირველი საკონსერვაციო ჩარევის შესახებ არსებითი ინფორმაცია გაგვიზიარა.  

დოკუმენტების დანარჩენი ნაწილი, რომელიც ძეგლთან დაკავშირებულ ისტორიულ ფაქტებს აღწერს, 
საჯაროდ ხელმისაწვდომი საარქივო და სამეცნიერო წყაროებიდან იქნა მოპოვებული და მიმოხილული.  

 

− არქიტექტურისა და კედლის მხატვრობის ზოგადი ფიზიკური მდგომარეობის ანალიზი: 
კვლევა განხორციელდა საარქივო, ისტორიული მასალის, ასევე ბოლო წლებში შედგენილი ტექნიკური 
ანგარიშების ანალიზისა და ძეგლზე ვიზუალური დაკვირვების საფუძველზე. მხატვრობის 
მდგომარეობის შეფასება მოხდა სხვადასხვა ტიპის განათებისა და ტექნიკური ფოტოგადაღების 
პირობებში, მათ შორის გამოყენებულ იქნა პირდაპირი და გვერდითი, ულტრაიისფერი და 
ინფრაწითელი განათება. სამშენებლო ქვის მდგომარეობის შესწავლა მოხდა მიწის დონიდან. 

კვლევის ფარგლებში შევეცადეთ, დეტალურად აღგვეწერა ნაგებობის არქიტექტურული 

მახასიათებლები და გამოგვევლინა როგორც ისტორიული ქსოვილის, ისე მისი ავთენტიკური ან/და 
შედარებით თანამედროვე სისტემებისა და სამშენებლო მასალის დაზიანება, ნაგებობაზე უარყოფითად 
მოქმედი გარე ფაქტორები და დაზიანების გამომწვევი შესაძლო მიზეზები.  

მხატვრობის მდგომარეობის შეფასებისას მნიშვნელოვანი აქცენტი გაკეთდა დამაზიანებელ 
ფაქტორთა იდენტიფიკაციაზე, მათ რაობასა და გავლენის მასშტაბზე, ასევე დაზიანების ხარისხსა და 

გავრცელებაზე.  
განსაკუთრებული ყურადღება დაეთმო მარილებისა და სავარაუდო ბიოლოგიური აგენტების 

ტიპების დიფერენცირებას. ამ მიმართულებით მსჯელობა ეფუძნება მხოლოდ ვიზუალურ დაკვირვებას, 
რაც თავისთავად არასაკმარისია მკაფიო დასკვნების გასაკეთებლად. მიუხედავად ამისა, წარმოდგენილი 
მასალა მნიშვნელოვან ინფორმაციას იძლევა როგორც თემის აქტუალობის წარმოსაჩენად, ისე 
სამომავლო კვლევითი მიმართულებების განსაზღვრისთვის. 

კვლევის ფარგლებში ძეგლთან დაკავშირებული, აქამდე შეუსწავლელი საკითხებიც გამოიკვეთა, რაც 
შესაძლოა მხატვრობის ფიზიკური მდგომარეობის შეფასებას პირდაპირ არ უკავშირდებოდეს, თუმცა 
საგულისხმოა სხვადასხვა პერიოდის მოხატულობის დათარიღებისა და ძეგლის ისტორიული 
კონტექსტის გააზრების კუთხით. 

 

− მხატვრობის ტექნოლოგიის შესწავლა 
მხატვრობის ტექნოლოგიის შესწავლა ძირითადად ეფუძნება ვიზუალურ კვლევას და პარალელური 
ლიტერატურის გაცნობას.  

შესრულების ტექნოლოგიური თავისებურებებისა და მოხატულობათა შედარებისთვის მხატვრობის 

დაზიანებული მონაკვეთებიდან შეგროვდა 4 ნიმუში (ერთი ნიმუში ერთი ქრონოლოგიური ფენიდან), 

რომლებიც მეტი სიზუსტისთვის შესწავლილ იქნა ლაბორატორიაში.  
 

− მონიტორინგი 
კვლევა ორი დამოუკიდებელი, თუმცა ერთმანეთთან მჭიდროდ დაკავშირებული მიმართულებით 

წარიმართა. პირველ ყოვლისა განისაზღვრა და გამოვლინდა მხატვრობის დაზიანებისა და 

მდგომარეობის შემდგომი გაუარესების მაღალი რისკის ქვეშ არსებული მონაკვეთები და მათზე 
დაკვირვების (მდგომარეობის პერიოდული შეფასების) სიხშირე. პარალელურად როგორც მუდმივ 
რეჟიმში, ისე კონკრეტულ პერიოდებში (სამუშაო ჯგუფის ველზე ყოფნის დროს) მიმდინარეობდა 
კლიმატური მონაცემების შეგროვება და ძეგლზე გარემოსმიერი ვიზუალური და ტექნიკური 
ცვლილებების გამოვლენა. ამ მიდგომამ მხატვრობის მდგომარეობის გაუარესების დინამიკაზე 
გარემოსმიერი აგრესიული ფაქტორებისა და ძეგლის თავისებურებების ურთიერთკავშირის გავლენა 
დაგვანახა.  

 

− საკვლევი საკითხები 
თავისთავად კულტურული მემკვიდრეობის ძეგლის კვლევა ამოუწურავი პროცესია და ბევრ ამოუხსნელ 
საკითხს აერთიანებს. ამ თვალსაზრისით გელათის წმ. გიორგის ტაძრის კედლის მხატვრობის გარშემოც 
ბევრი კითხვის ნიშანია, მათი ნაწილი ძეგლის ისტორიასა და მხატვრულ ღირებულებას, ნაწილი კი 
წმინდად ტექნოლოგიურ და ტექნიკურ საკითხებს აერთიანებს, რომელთა ამოხსნა შეიძლება პირდაპირ 
უკავშირდებოდეს დაზიანების ფენომენს ან მოითხოვდეს საკონსერვაციო ჩარევის სპეციფიკურ 
გადაწყვეტას.  

სწორედ ამიტომ თავი მოვუყარეთ ყველა იმ საკითხს, რომელთა სრულყოფილად შესწავლა და 
ამოხსნა კვლევის ამ ეტაპზე ვერ მოხერხდა და მათი კვლევა კონსერვაციის გეგმის მეორე ფაზის 
ფარგლებში, სათანადო ექსპერტიზისა და კომპეტენციის პირობებში დავგეგმეთ. 

− რისკების შეფასება 
კედლის მხატვრობის წინაშე არსებული საფრთხეების მრავალფეროვნება, მაგ.: წყლის ინფილტრაცია, 
აღმავალი ტენი, უკონტროლო მიკროკლიმატი, მექანიკური დაზიანების მაღალი ალბათობა, 
მოუწესრიგებელი სისტემები და სხვ. ტაძრის მხატვრობას სხვადასხვა ტიპის და ხარისხის რისკების 
წინაშე აყენებს. ამ რისკების შეფასება პირველადი საფრთხეების რაობისა და მოქმედების მექანიზმის 
იდენტიფიცირებას ემყარება.  

 
 

კვლევა განხორციელდა მხატვრობის ყველა ნაწილზე, გარდა გუმბათის ყელისა და კამარისა. ამ სივრცეში 

კვლევის პირველ ეტაპზე ხარაჩოს მოწყობა ვერ მოხერხდა. აქვე უნდა ითქვას, რომ გუმბათის ყელში 
კრიტიკულად მძიმე მდგომარეობაში არსებული მხატვრობის მონაკვეთები ნაკლებად ვლინდება. 

კონსერვაციის გეგმის შემუშავების ამ ეტაპზე შეზღუდული იყო ლაბორატორიული და სხვა 
ტექნოლოგიური კვლევების წარმოების შესაძლებლობაც, ამ მიზეზით რიგ საკვლევ საკითხებზე მუშაობა 
პროექტის მეორე ფაზაში დაიგეგმა.  

ფრაგმენტების სიმცირის გამო შეზღუდული იყო ახლად გამოვლენილი მხატვრობის სრულყოფილი 
შესწავლა. 
 

ლელა ნინოშვილი – კონსერვაციის გეგმის თანაავტორი. მონაწილეობა მიიღო და ხელმძღვანელობდა 
პროექტის ფარგლებში განხორციელებულ საველე და ტექნიკურ კვლევებს. უზრუნველყო შეგროვილი 
ინფორმაციის კომპილაცია და კონსერვაციის გეგმის პირველი ფაზის ანგარიშის მომზადება.  
კახაბერ ჩხაიძე – კონსერვაციის გეგმის თანაავტორი, იმუშავა გარემო პირობების კვლევისა და გრაფიკული 
დოკუმენტაციის შედგენის მიმართულებით. დიდი წვლილი მიუძღვის კვლევის ყველა კომპონენტის 
შესრულებაში.  
მარიამ კალხიტაშვილი – კონსერვაციის გეგმის თანაავტორი, მოიძია და თავი მოუყარა ძეგლის ფიზიკურ 
ისტორიასთან დაკავშირებულ საარქივო და თანამედროვე მასალას, მონაწილეობდა კონსერვაციის გეგმის 
ტექსტების შექმნაში, თარგმნასა და რედაქტირებაში.  
გიგა ბუწაშვილი – იმუშავა შენობის ფიზიკური მდგომარეობის ნატურაში კვლევაზე და გრაფიკული 
დოკუმენტაციის შედგენაზე, ასევე ტექნიკურად უზრუნველყო პროექტის კვლევითი კომპონენტების 
შეუფერხებლად მუშაობა.  
რატი გაჩეჩილაძე – პროექტის ტექნიკური ასისტენტი, მუშაობდა როგორც გრაფიკული დოკუმენტაციის 

მომზადებაზე, ისე ფოტომასალის სისტემატიზაციასა და დაარქივებაზე. ჩართული იყო კვლევის ყველა 

კომპონენტის მიმდინარეობაში.  
ნიკოლოზ ხაჩიძე – პროექტის ფარგლებში მიკრობიოლოგიური კვლევის მიმართულებით გაწია 
კონსულტაციები.   

შენიშვნა: ტექსტში მოცემულია ლიტერატურაში მიღებული თარიღები 

XIII საუკუნე – ეკლესიის აგება 

წმინდა გიორგის ეკლესიის აგების ზუსტი თარიღი პირველადი ეპიგრაფიკული თუ სხვა ისტორიული 
წყაროებით არ დასტურდება. სახელოვნებათმცოდნეო ლიტერატურაში (მეფისაშვილი, 1966) ძეგლს, 
მხატვრულ-სტილისტიკური ანალიზის საფუძველზე, XIII საუკუნის შუა ხანებით ათარიღებენ, ხოლო 
ეკლესიის კარიბჭის კედლის მხატვრობას მკვლევრები აქამდე XIII საუკუნის მეორე ნახევარს მიაკუთვნებდნენ. 

XVI საუკუნის საბუთებში, მათ შორის, იმერეთის მეფე ბაგრატ III-ის (floruit 1495-1565) მიერ გელათისადმი 
ბოძებულ სიგელში3 აღნიშნულია, რომ ტაძარი: „ოდესმე სადედოფლო ყოფილიყო, აღარავინ 
ესაფლავებოდა და მოშლილიყო“. ამ წყაროზე დაყრდნობით, რ. მეფისაშვილი ეკლესიის აგებას რუსუდან 
დედოფლის (rexit 1223-1245) მმართველობის ხანას უკავშირებს4.  

მთავარი სივრცის მხატვრობის პირველი ფენა, კარიბჭის გადაკეთება და მოხატვა 

მიმდინარე კვლევის ფარგლებში დადგინდა, რომ წმ. გიორგის ტაძრის ინტერიერში მხატვრობის სამი 
სხვადასხვა ქრონოლოგიური ფენაა. 

არსებული მოსაზრებით, მხატვრობის უადრესი ფენა ტაძრის მშენებლობის თანადროულია. 
ინტერიერის მთელ პერიმეტრზე აღნიშნული ფენა მხოლოდ დაზიანებული ზედაპირის ქვეშ გამოვლენილი 
ფრაგმენტების სახითაა შემორჩენილი, უმეტესად კი – მხოლოდ ნალესობის ან მოსამზადებელი ნახატის 
დონეზე. ვიზუალური და ლაბორატორიული კვლევები ადასტურებს, რომ მთავარი სივრცისა და კარიბჭის 
დასავლეთ სათავსის ნალესობები ტექნოლოგიურად იდენტურია და, უდავოდ, ერთსა და იმავე პერიოდს 
განეკუთვნება (იხ. თავი 4). 

მთავარ სივრცეში ადრეული მხატვრობის ფრაგმენტული ხასიათი და დაზიანების ხარისხი ართულებს 
მის სრულყოფილ შესწავლასა და ზუსტ დათარიღებას. თუმცა კარიბჭის სამხრეთ სათავსში შემორჩენილი 
მხატვრობა გარკვეულ წარმოდგენას გვიქმნის ეკლესიის თანადროული და მასთან ქრონოლოგიურად ახლოს 
მდგომი მოხატულობის შესახებ. 

რუსუდან მეფისაშვილს5 გვიანდელ გადაკეთებად მიაჩნია ეკლესიის დასავლეთი კარიბჭე6. კარიბჭის 
სამხრეთ სათავსის მხატვრობაში კი ჯილდა იოსებიძე XIII საუკუნის პირველი ნახევრის სტილის ნიშნებს 

ხედავს, მკვლევარი აღნიშნულ მხატვრობას ეკლესიის აგების პერიოდით ათარიღებს7. ამ მოსაზრებას სხვა 

მკვლევრებიც ეთანხმებიან (დიდებულიძე 1990, ჩიხლაძე 19938, გედევანიშვილი 20209). მარიამ დიდებულიძე 

 
 
3 ქართული სამართლის ძეგლები ტომი II, საერო საკანონმდებლო ძეგლები (X-XIX სს.) ტექსტები გამოსცა, შენიშვნები 

და საძიებლები დაურთო პროფ. ი. დოლიძემ, გამომცემლობა „მეცნიერება“, თბილისი, 1965, 183 
4 Р. Меписашвили, архитектурный ансамбль Гелати, Тбилиси 1966, 104 
5 Р. Меписашвили, архитектурный ансамбль Гелати, Тбилиси 1966, 89 
6 კარიბჭის მხატვრობის შესწავლისას იმ დასკვნამდე მივედით, რომ თავად კარიბჭე გარკვეული დროის შემდეგ უნდა 

იყოს გადაკეთებული. სამხრეთის, დასავლეთის და ჩრდილოეთის გვიან ჩაშენებული კედლის ნაწილი შედარებით 
უხეში წყობით არის ამოყვანილი, ჩრდილოეთის ნაწილის და აღმოსავლეთის კედლებზე ქვაც საგანგებოდ სუფთად 
არის ნათალი (რაც იმით აიხსნება, რომ სათავსის ეს ნაწილები თავიდანვე ტაძრის ფასადებად მოიაზრებოდა და 

ამაზე მეტყველებს ამ კედლებზე არქიტექტურული და ორნამენტული დეტალების არსებობაც). იხ. თავი 4.  
7 ჯილდა იოსებიძე, გელათის წმ. გიორგის სამხრეთ-დასავლეთ მინაშენის მხატვრობა, ხელნაწერი (თბილისი, 1977). 

ხელნაწერს ჩვენამდე არ მოუღწევია. 
8 ჩიხლაძე 1993: ნინო ჩიხლაძე, მხატვრულ-სტილისტიკური ტენდენციები გვიანფეოდალური პერიოდის კედლის 

მხატვრობაში (გელათის წმ. გიორგის ეკლესიის XVI ს. მოხატულობის მაგალითზე), დისერტაცია 

ხელოვნებათმცოდნეობის კანდიდატის სამეცნიერო ხარისხის მოსაპოვებლად, თბილისი, 1993, 3.  
9 გედევანიშვილი 2020: ეკატერინე გედევანიშვილი, „მთის ასახულობანი XII-XIII საუკუნეების ქართულ კედლის 

მხატვრობაში“, კრებულში: ბიზანტიოლოგია საქართველოში 4, რედ. ნელი მახარაძე, თინა დოლიძე, თბილისი, 2020, 
86-98. 

წმ. გიორგის ეკლესიის კარიბჭის მოხატულობას ზენობანისა და კისორეთის კედლის მხატვრობის ჯგუფში 
ათავსებს და XIII საუკუნის მეორე ნახევრით ათარიღებს.10 

2025 წლის კვლევის ფარგლებში კედლის მხატვრობის კონსერვაციის ჯგუფის ყურადღება მიიპყრო 
კარიბჭის სამხრეთი სათავსის ჩრდილოეთ კედელზე შემორჩენილი ფიგურის (სავარაუდოდ ქტიტორი) და 
მისი თანმდევი განმარტებითი წარწერის საკითხმა. ჯგუფის მიერ განმარტებითი წარწერის აქამდე 
გაუშიფრავი ფრაგმენტის ამოკითხვამ ხელი შეუწყო სახელოვნებათმცოდნეო კვლევის განახლებას კარიბჭის 
მხატვრობისა და მისი რაობის შესახებ. რადგან ვფიქრობთ, რომ ხსენებული პირის ვინაობის დადგენა 
მნიშვნელოვანია წმ. გიორგის ეკლესიისა და მისი კედლის მხატვრობის ფიზიკური ისტორიის 

აღდგენისათვის, ჯგუფის წევრები ასევე მუშაობენ ამ და სხვა საკითხებზე (ტერმინ „სადედოფლოს“ 

ინტერპრეტაციის მცდელობა წმ. გიორგის ეკლესიის კონტექსტში). 11 

კედლის მხატვრობის შუალედური ფენა – დაუდგენელი პერიოდი  

მხატვრობის ამ ფენის არსებობა 2025 წლის კვლევამ დაადასტურა, საარქივო წყაროებში ინფორმაცია მის 
შესახებ მწირია. 

ინტერიერში ეს ფენა მცირე ზომის და რთულად საკვლევი ფრაგმენტების სახითაა წარმოდგენილი. 
ადრეული ფენის მსგავსად, იგი ტაძრის მკლავებში, სხვადასხვა სცენის არეალში ფიქსირდება, ყველაზე 
მკაფიოდ კი – საკურთხევლის ქვედა დონესა და სამხრეთ მკლავის მესამე რეგისტრში. შემორჩენილ 
ფრაგმენტებზე ფერწერა (ძირითადად ორნამენტული მოტივები) მხოლოდ მოსამზადებელი ნახატის ან 
ძლიერ დაზიანებული ნაშთების სახით იკითხება. საყურადღებოა, რომ ბათქაშის შემადგენლობა 
განსხვავდება მხატვრობის პირველი ფენის ნალესობისგან.12 

ამ ფენის შესახებ ისტორიულ წყაროებში არც პირდაპირი და არც ირიბი ცნობა არ მოიპოვება. შესაძლოა, 
ეს იყოს სრულიად ახალი მხატვრობის სქემა ან ადრეული ფენის განახლება – იგულისხმება თავდაპირველი 
პროგრამის მოგვიანებით დასრულებული ან რესტავრირებული მონაკვეთები13 (იხ. დანართი _ N5 – 
ფიზიკური ისტორია). 

გელათი იმერეთის მეფეების საკუთრებაში და მისი გადაწვა ოსმალების მიერ – 1510 

შუა საუკუნეების ქართული სახელმწიფოს დაღმასვლის პერიოდი, რომელიც საბოლოოდ XV საუკუნის II 
ნახევარში სამეფოებად და სამთავროებად დაშლითა და იმერეთის სამეფოს ჩამოყალიბებით დასრულდა – 
რთულ პოლიტიკურ ვითარებაში მიმდინარეობდა. ისტორიულ საბუთებში გაბნეული ცნობები 
გვაფიქრებინებს, რომ იმერეთის მეფეებმა გელათი საკმაოდ დაკნინებულ მდგომარეობაში გადაიბარეს. ამას 
ემატებოდა ისიც, რომ აღნიშნულ პერიოდში ოსმალები დასავლეთ საქართველოს რამდენიმე მხრიდან 
უტევდნენ. 

გელათის გადაწვის თარიღი სხვადასხვა წყაროში განსხვავებულია. ვახუშტი ბატონიშვილი თარიღად 
1512 წელს ასახელებს და ამ მოვლენას ბაგრატ III-ის ( rexit 1510-1565) მეფობას უკავშირებს. თედო ჟორდანიას 
მიერ შეკრებილი საბუთები კი ცხადყოფს, რომ მონასტერი ოსმალებმა უფრო ადრე, ალექსანდრე მეფის 
(1484-1510) მმართველობის დროს დაწვეს; ამ წყაროებში დასახელებულია 1508, 1509 და 1510 წლები. 
ვინაიდან სამი სხვადასხვა წყარო გელათის აოხრების თარიღად 1510 წელს მიუთითებს, თ. ჟორდანიას 
სწორედ ეს უკანასკნელი მიაჩნია ყველაზე სარწმუნოდ. 

საინტერესოა 1509 წლის ცნობა: ქ-კს :რჟზ: ალექსანდრემ, ძემან ბაგრატისამან აღიღო გორი (კრება 
ლექსთა)  

ქ-კს :რეზ: აიღო გორი ალექსანდრე, ძემან ბაგრატისამან, თვესა აგვისტოსა :ვ: (chron. G გვ. 4 ქ-ცსბით: II. 
გვ 266: „აგვისტოსა :კ:“) ამავე წელსა ქუთათის თათარნი მოვიდნენ და დაწვეს დიდი მონასტერი გენათისა 
შიგნით და გარეთ, ქუთათისი და საყდარი, სხვანი ეკლესიანი და ციხე ვერ აიღეს და აურაცხელნი ტყუენი 
წაასხეს. თვე იყო ნოემბერი :კგ: (იქვე).14 

 
 
10 М. ДИДЕБУЛИДЗЕ, РОСПИСЬ ЦЕРКВИ СПАСА В ЗЕНОБАНИ, ИССЛЕДОВАНИЕ ПО ИСТОРИИ ГРУЗИНСКОЙ 

МОНУМЕНТАЛЬНОЙ ЖИВОПИСИ ПЕРВОЙ ПОЛОВИНЫ XIII ВЕКА), диссертации на соискание ученой степени кандидата 

искусствоведения, Тбилиси – 1990, 24-26. 
11 შედეგები წარმოდგენილი იქნება ანგარიშის ან სტატიის სახით.  
12 თავი 4, კედლის მხატვრობის ტექნოლოგიის არაინვაზიური კვლევა. 
13 იხ. ნ. კუპრაშვილი, გელათის ღვთისმშობლის ტაძრის მოხატულობათა თავისებურებანი (ტექნიკისა და სტილის 

ურთიერთმიმართება), 2006 წელი, სადისერტაციო ნაშრომი, გვ 24. 
14 თ. ჟორდანია, ქრონიკები, ტ. II, თბ. 1897 წ. გვ. 326. 

ფრაზა – „დიდი მონასტერი გენათისა შიგნით და გარეთ“ – გელათის გალავნის შიგნით და მის მიღმა 
არსებულ ნაგებობებს უნდა გულისხმობდეს და არა უშუალოდ ეკლესიების ექსტერიერსა თუ ინტერიერს 
(რადგან ისტორიულ საბუთებში, ჩვეულებრივ, გამიჯნულია ხოლმე გალავნის შიგნით და გარეთ არსებული 
ნაგებობები). მაგალითად, 1519 წლის ბაგრატ III-ის გუჯარში მკაფიოდაა განცალკევებული მონასტრის 
გალავნის არეალში (ზღუდეში) და მის გარეთ მდებარე ნაგებობები: „ვიგულეთ და ვიგულსმოდგინეთ და 
გელათის არესა შორის აღმართებულსა საყდარსა შვიდწილ უძლეველისა მოწამეთა მხნის გიორგისა და 
საძლეველსა ჩ-ნსა“, იქვე „არის გელათს ზღუდისა გარეთ საბას მოძღურისეული სენაკი…“. 15  
მიუხედავად განსხვავებული ცნობებისა, გელათისა და ქუთაისის გადაწვის ფაქტი მრავალ წყაროში 
დასტურდება. კონკრეტულად წმინდა გიორგის ეკლესიის დაზიანება წყაროებში არ ფიქსირდება, თუმცა 

არქეოლოგიურმა გათხრებმა (2003-2019) ცეცხლის კვალი დაადასტურა როგორც ბაგრატის ტაძარში, ისე ე. წ. 

გელათის ტერიტორიაზე – წმინდა გიორგის ეკლესიასა და აკადემიის შენობის სიახლოვეს. 

გელათის მონასტერი ოსმალთა შემოსევის შემდეგ, წმ. გიორგის ეკლესიის „მეორედ აღშენება“ – XVI ს. 

ოსმალთა შემოსევის შედეგად დაზარალებულ გელათის მონასტერში მასშტაბური სამეურნეო და 
სააღმშენებლო სამუშაოები იმერეთის მეფეებმა – ბაგრატ III-მ (floruit 1495-1565) და მისმა ძემ, გიორგი II-მ 
(floruit 1514-1583) ჩაატარეს. ბაგრატ III გამეფებისთანავე (1510 წ.) შეუდგა გელათის მონასტრის აღდგენას. 
1510-1527 წლებში მეფემ თანამეცხედრე დედოფალ ელენესთან ერთად მონასტერს შესწირა მდინარეებს – 
წყალწითელასა და რიონს – შორის მდებარე მიწები; მან მოიძია და წმ. გიორგის ეკლესიას ხელახლა 

დაუმტკიცა კუთვნილი მამულები; ასევე დააარსა ახალი სოფლები (მაგ., ბალახუანი) და ისინიც გელათს 

დაუქვემდებარა. 1527 წელს მეფემ აღადგინა მონასტრის მახლობლად მდებარე მთავარანგელოზის ეკლესია 
(ამჟამად მისი ადგილმდებარეობა უცნობია).  

ბაგრატ III-სა და გიორგი II-სთან ერთად გელათის აღმშენებლობით საქმიანობაში მონაწილეობდნენ 
მათი თანამედროვე სასულიერო პირებიც: გაენათელი ეპისკოპოსი მელქისედეკი (საყვარელიძე) და 

აფხაზეთის, იგივე დასავლეთ საქართველოს კათოლიკოსი ევდემონ I (ჩხეტიძე, †1578). ეს პირები, როგორც 

ქტიტორები და მაშენებლები, მოხსენიებულნი არიან არა მხოლოდ წერილობით წყაროებში, არამედ 
ღვთისმშობლისა და წმ. გიორგის ტაძრების მემორიალურ წარწერებსა და კედლის მხატვრობაში. 

სწორედ ევდემონ I ჩხეტიძის ზეობის დროს (1565-1569) აფხაზეთის (დასავლეთ საქართველოს) 
კათოლიკოსის ტახტი ბიჭვინთიდან გელათში გადავიდა და წმ. გიორგის ეკლესიაში დაფუძნდა.  

პირველი გენათელი ეპისკოპოსის, მელქისედეკ საყვარელიძის მიერ ღვთისმშობლის მთავარ ტაძარში 

ჩატარებული სამუშაოები16 გვაფიქრებინებს, რომ ოსმალთა შემოსევის გამო გელათი დაზიანებულა, თუმცა 
დაზიანების მასშტაბი, განსაკუთრებით წმ. გიორგის ეკლესიის შემთხვევაში, უცნობია.  

უნდა ვივარაუდოთ, რომ 1510 წლამდე, ოსმალთა შემოსევის გარდა, წმ. გიორგის ეკლესიის ფიზიკური 
მდგომარეობისა და ზოგადად მისი სტატუსის დაკნინებას სხვა მიზეზებიც განაპირობებდა. 1545 წლით 
დათარიღებულ საბუთში (თედო ჟორდანიას მიერ დათარიღებულია 1519 წლით), რომელიც ბაგრატ მეფის 
მიერ ეკლესიის კუთვნილი მამულების მოძიებას ეხება, ვკითხულობთ: „აგრევე ვქენით მოკითხული და 
წმიდის გიორგის საყდარს|ა ძ|ველად შეწირული მამული ჟამთა ვითარებისაგან მოშლილიყო და 
|და|კარგულიყო, და რასაცა ოდენ მოვესწრენით და შევიტყვენ |ი|თა, ისიცა შემოუკრიბეთ და 
მოძღვრისათვის მიგვიბარებ|ია|“. 17 

მიუხედავად ისტორიული ცნობისა, რომლის თანახმადაც, „ქუთათის თათარნი მოვიდნენ და დაწვეს 

დიდი მონასტერი გენათისა შიგნით და გარეთ“, წმინდა გიორგის ეკლესიის არქიტექტურაზე 
მნიშვნელოვანი სტრუქტურული ცვლილებების კვალი არ შეინიშნება. 

 
 
15 თ. ჟორდანია, ქრონიკები, ტ. II, თბ. 1897 წ. გვ. 336. 
16 მელქისედეკ საყვარელიძემ სრულად აღადგინა გელათის ღვთისმშობლის ტაძარის კანკელი, მანვე დადგა ტრაპეზისა 

და და სამკვეთლოს ქვა. სავარაუდოდ, მანვე შეაკეთა მღვდელმთავრის საჯდომიც საკურთხეველში, ასე რომ ვთქვათ, 

შესაძლებელი გახადა მსახურების შეუფერხებლად ჩატარება. სამკვეთლოში, ფანჯრის წინ „კედელთან ერთ დიდ 

მრგვალ სვეტზე არის ოთხკუთხედი ქვა ტრაპეზის ასომთავრული წარწერით: „ქ. ადიდნეს ღმერთმან, მეფეთ-მეფე 

ბაგრატ და დედოფალი ელენე. ამინ. დიდისა საყდრისა გაენათელი მთავარეპისკოპოსმან საყვარელიძემან 

მელქისედეკ აღვაშენე კანკელი და ტრაპეზი ესე“ (ხელ. ინსტ. ექ. თაყაიშვილის ფონდი №311, 21).  
17 ქართული სამართლის ძეგლები, ტომი II, საერო საკანონმდებლო ძეგლები (X-XIX სს.), ტექსტები გამოსცა, შენიშვნები 

და საძიებლები დაურთო პროფ. ი. დოლიძემ, გამომცემლობა „მეცნიერება“, თბილისი, 1965, 186. 

XV საუკუნის ეკლესიის მეორედ აღშენების ჩვენთვის საინტერესო მაგალითია18 შეწირულების წიგნი 
(1465-1467) ბაგრატ IV მეფისა მთის19 წმინდა გიორგის მონასტრისადმი, რომელიც დღეს ლეკნარის 
სახელწოდებითაა ცნობილი. საბუთის დასაწყისში ვკითხულობთ: „თქუენ, წმიდაო გ(იორ)გი მ[თისა] 
მთავარმოწამეო! რაგუარაც დავით აღმაშენებლისა და ძისა მისისა დიმიტრისგან შემოწირული 
ყოფილიყო და[ი]ყო, ჩუენ, მეფეთმეფემან, ორთავე საჴელმწიფოთა, ლიხთ-იმერისა და ლიხთ-ამერისა თჳთ 
ფლობით მპყრობელმან, პირმშომან ბაგრატ და თანამეცხედრემან ჩუენმან, დედოფალთა დედოფალმან 
ელენე და ძეთა ჩუენთა გ(იორ)გი და ალექსანდრე, ვიგულვეთ თქუენისა ძალმწეობისა მომართ და 
ვიგულსმოდგინეთ და ჴელვყავით ახლად აღშენებად და შემკობად ტაძარსა შენსა და გარდავჭედეთ ზეით 
ტყუივითა და სპილენძითა და მოვჭედნეთ ხატნი წმიდის გ(იორ)გისანი და წმიდისა მარინასნი და სხუანი 
ძველნი ბნელნი ხატნი გავაახლენით და შევჰკაზმენით, კარნი ავაბენ და მოუჭედენ და კლიტენი 
მოუწყუენ და დავამაგრენ და ახლად დაუმტკიცენ და შემოვსწირენ მამულნი და გლეხნი: სახადს აგარა, 
მათითა სახლი-კარითა, სასაფლაოთა, წყლითა, წისქუილითა, ჭალითა, სათიბითა, საყანითა, ტყითა, 
ველითა, მზღურითა სამართლიანითა უცილებელად, უცვალებელად, უცვალებლად, შეუცვალებლად.20“. 

როგორც ვხედავთ, აქ აღშენებაში იგულისხმება როგორც მამულების და გლეხების შეწირვა, ისე ახალი 

ტყვიითა და სპილენძით შეჭედილი სახურავის მოწყობა,21 ხატების ხელახლა მოჭედვა და განახლება 
(„ბნელნი ხატნი“), ახალი შეჭედილი კარების დამზადება. საბუთიდან ჩანს, რომ სახურავის სპილენძითა და 
ტყვიით მოჭედვა მიღებული პრაქტიკა იყო. 22 

ბაგრატ III-ის დროინდელ ისტორიულ წყაროებში, კერძოდ, 1527 წლის სიგელში23 ნათქვამია, რომ მეფემ 
და დედოფალმა ელენემ სიგელი უბოძეს იოსებ ფანჩულიძეს, მურვან ყრუს დროს დაქცეული 
მთავარანგელოზის ეკლესიის აღსადგენად: „მურვან ყრუსაგან (Floruit 691-750) დაქცეული და აოხრებული 
მთავარი მთავარანგელოზისა ეკლესია საფუძვლამდე დაქცეული აწ მოაქანამდის არავის ხელეყო 
აღშენებად მისად, ინება განგებამ ღვთისამან და ძალმან მთავარი“.  

საფიქრებელია, რომ წმინდა გიორგის ეკლესიის ძლიერი დაზიანების შემთხვევაში, საბუთებში ეს 
ფაქტიც აუცილებლად იქნებოდა ხაზგასმული (ისევე, როგორც ეს მთავარანგელოზთა ეკლესიის 
შემთხვევაშია). ამ მოსაზრებას ადასტურებს არქიტექტურული ანალიზიც: გვიანდელი შეკეთებების 
მიუხედავად, ნაგებობა XIII საუკუნის ხუროთმოძღვრების ნიმუშია. შესაბამისად, „აღშენებაში“ სრული 
რეკონსტრუქცია კი არა, ნაწილობრივი სარესტავრაციო სამუშაოები და ზოგადად მისი სტატუსის ამაღლება 
იგულისხმება. 

რ. მეფისაშვილის აზრით, მეფის დაკვეთით შესაძლოა მხოლოდ სახურავი შეკეთებულიყო, რაც კარნიზის 
ზოგიერთი ფილის შეცვლას გულისხმობდა. მკვლევარი მიიჩნევს, რომ ბაგრატი თავს წმინდა გიორგის 
ეკლესიის „მეორე აღმაშენებლად“ არა ფიზიკური რეკონსტრუქციის, არამედ იმ ეკონომიკური მხარდაჭერის 
(შეწირული საეკლესიო ჭურჭელი, მიწები, ყმები და სხვ.) გამო მიიჩნევს, რომელიც მან ტაძარს გაუწია. 

1545 წლის სიგელში მოცემულია მეფე-დედოფლის მიერ წმიდა გიორგის ეკლესიის მეორედ აღშენების 
დეტალები: „აწ მრავლითა გულმოდგინებითა ხელვყავით საყდრისა და მონასტრისა წ-ის გიორგის მეორედ 

აღშენებად და ოდესმე სადედოფლო ყოფილიყო აღარავინ ესაფლავებოდა და მოშლილიყო და აწ ჩჳნ 
სამარხოდ და საძუალედ შევქმენით. აღვაშენეთ და შევმკევით ხატითა, წიგნითა და კანდელითა, 
კელეპტრითა, სანთლითა, საკმელითა და მამულითა და მივიღეთ პატივი მას ზ-ა... და დავადგინეთ 

მოძღუარი და დავსდევით ენქერი და განვაჩინეთ მწირველად ჩუენთჳს და დავსდევით წირვა წელიწადთა 
შინა თორმეტთა საუფლოთა დღეთა და სხვათა დღესასწაულთა“.24 ე.ი. დააფუძნეს საეპისკოპოსო კათედრა, 
გაიღეს შეწირულობა და წმ. გიორგის ეკლესიაში დაიმკვიდრეს საუკუნო განსასვენებელი, რითაც გაიჩინეს 
„საუკუნო აღაპი“. 

 
 
18 დათარიღებისთვის იხ. ნიკოლოზ ჟღენტი – მთის წმ. გიორგის მონასტრისადმი გაცემული XV საუკუნის საბუთის 

თარიღის დაზუსტებისათვის კრებული: 2010, ქართული წყაროთმცოდნეობა, XII, 144-154.  
19 მთასაყდრის (მთის, ლეკნარის) წმინდა გიორგის მონასტერი, მდებარეობს ქვემო რაჭაში, რაჭის ქედის სამხრეთ 

კალთაზე და თარიღდება პერიოდით IX საუკუნის II ნახევრიდან X საუკუნის I ნახევრამდე (მთავარი ნავის ჩრდილოეთი 
მინაშენი X საუკუნის დასასრულით ან XI საუკუნის პირველი მესამედით, დასავლეთი მინაშენი კი უფრო მოგვიანო 

პერიოდით). 
20 ნიკოლოზ ჟღენტი, მთის წმ. გიორგის საბუთი 1465-1467 წლებისა (დადგენილი ტექსტი და კლასიფიკაცია), გვ. 205, 

საქართველოს ისტორიის ინსტიტუტი შრომები, IV, 2011. 
21 საინტერესოა, შემოწმდეს ტყვიის არსებობა წმ. გიორგის ეკლესიის სახურავის რეაბილიტაციისას.  
22 იოჰან გიულდენშტედტის 1772 წლის საქართველოში მოგზაურობის ჩანაწერებში გელათის შესახებ ვკითხულობთ: 

გუმბათები ძველად უნდა ყოფილიყო სპილენძით დახურული, ახლა კი არის ყავარი. იოჰან გიულდენშტედტი, 
„მოგზაურობა საქართველოში“, გერმანული ტექსტი ქართული თარგმანითურთ გამოსცა და გამოკვლევა დაურთო გ. 

გელაშვილმა, ტომი I, უცხოური წყაროები საქართველოს შესახებ, წიგნი IX, თბილისი, 1962 გვ. 145. 
23 თ. ჟორდანია, ქრონიკები, ტ. II, თბ. 1897 წ. გვ. 370. 
24 ქართული სამართლის ძეგლები ტომი II, საერო საკანონმდებლო ძეგლები (X-XIX სს.), ტექსტები გამოსცა, შენიშვნები 

და საძიებლები დაურთო პროფ. ი. დოლიძემ, გამომცემლობა „მეცნიერება“, თბილისი, 1965, 184. 

აფხაზეთის (დასავლეთ საქართველოს) კათოლიკოსის ტახტის ბიჭვინთიდან გელათში გადასვლის 

შემდეგ წმ. გიორგის ეკლესია „სადედოფლოს“ ნაცვლად საპატრიარქო ტაძრად იქცა. თუმცა, როგორც ჩანს, 
ტრადიცია იმდენად მყარი აღმოჩნდა, რომ საკათოლიკოსო კათედრის გადმოსვლის შემდეგაც ისტორიულ 
დოკუმენტებში იგი კვლავ „სადედოფლოდ“ იწოდება. მაგალითად, ასეა 1557-1565 წლების „ბიჭვინტის 
იადგარის“ მიხედვით25: „მეფემან მეფეთამან, მეფემან დიდმან ბაგრატ თქუენ, საშინელსა 
საყდარსა ბიჭვინტისა ღმრთისმშობლისასა, გკადრეთ და შემოგწირეთ მცირე ესე და კნინი შესაწირავი საძვალე 
ჩუენი სახსრად სულისა ჩუენისასა: გელათს საყდარი სადედოფლო წმიდის გიორგისი, ასის კუამლის კაცითა;“  

წმ. გიორგის ეკლესია სადედოფლოდ იწოდება 1586 წელსაც (წმ. გიორგის ეკლესიის საეპისკოპოსო 
ტაძრად გადაქცევის 17 ან 19 წლის შემდეგ) – შეწირულობის წიგნში იმერთ დედოფლის (გიორგი II-ის 
მეუღლე) თამარისა გელათის წმ. გიორგის ტაძრისადმი: „განმანათლებელო ყოვ-ქრისტიანეთასა და მისთა 
მოწამეო მოწამეთა მთავარო. მხნეო მხედარო წმიდაო გიორგი გელათის სადედოფლოსაო, ვიგულეთ 
ვიგულსმოდგინეთ და შემოგწირეთ მცირე და კნინი ესე შესაწირავი ტაძარსა ხატსა მას წმიდასა მას 
მეუფისასა გიორგის ჩვენ გელათს სადედოფლოსასა და ღმრთივ გვირგინოსნისა მეფეთ მეფისა ბაგრატის 
უხუცესისა შვილის მეფეთმეფისა გიორგისა თანამეცხედრემან დედედოფალთ დედოფალმან ბატონისა 
დიასამიძის სახელოანის 'შერმაზანისა და ანას ქალმან პატრონმან თამარ სულისა ჩვენისა ფრიად 
ცოდვილისა საოხად და დასახსნელად და შესავედრებელად ჩვენ თამარ ყოფილმან ქრისტინე 
შემოგწირეთ“26.  

დაბოლოს წმ. გიორგის ეკლესიის სადედოფლოობის შესახებ ცნობას გვაწვდის 1622 წლის „აფხაზეთის 

საკათალიკოსო გლეხების დიდი დავთარი“ 27, რომელშიც წმ. გიორგის ეკლესიის კუთვნილი მამულებისა და 

გლეხების ნუსხის დასაწყისში ვკითხულობთ:  
„არის გელათს თავს სადედოფლო საყდარი წმიდის გი-გის...“ 

XVI ს-ის მეორე ნახევარი – წმინდა გიორგის ეკლესიის მოხატვა  

როგორც ზემოთ აღვნიშნეთ, წმინდა გიორგის ეკლესიაში მნიშვნელოვანი არქიტექტურული ცვლილებების 
კვალი არ დასტურდება. ეკლესიის ხელახალი მოხატვა და მხატვრობის ახალი პროგრამის შემუშავება, 
სავარაუდოდ, განაპირობა როგორც ადრეული (XIII საუკუნისა და შუალედური) ფენების დაზიანებამ, ისე 

მნიშვნელოვანმა ისტორიულმა მოვლენებმა, კერძოდ: ბიჭვინთიდან გელათში საკათოლიკოსო ტახტის 

გადმოტანამ და ეკლესიის ბაგრატ III-ისა და დედოფალ ელენეს საძვალედ გადაქცევამ. 
XVI საუკუნის მოხატულობის დათარიღება ქტიტორთა პორტრეტების იდენტიფიკაციასა და გუმბათის 

წარწერების ანალიზს ეფუძნება.28 მოხატულობის დამკვეთია ევდემონ I ჩხეტიძე (აფხაზეთის კათოლიკოსი 
1557-1578 წლებში), რომლის დროსაც (1565-1569 წწ.) საკათოლიკოსო ტახტმა ბიჭვინთიდან გელათში 
გადაინაცვლა. 

სამხრეთ მკლავში ევდემონი გამოსახულია იმერეთის მეფე ბაგრატ III-სა და დედოფალ ელენესთან 
ერთად. კათალიკოსი 1578 წელს გარდაიცვალა და დაკრძალულია წმინდა გიორგის ტაძარში, მის საფლავზე 
შემდეგი ეპიტაფია იკითხებოდა: „მე დამარხულმან საფლავთა შინა მეფეთასა დავახატვინე საყდარი ესე და 
შევამკვე ხატი ბიჭვინტისა ღვთისმშობელი სახსენებლად სულისა ჩემისა…“29 წარწერა XIX საუკუნეში 
გადაუწერია ერთ-ერთ გელათელ ბერს, საფლავის ქვა ახალი იატაკის ქვეშ მოყოლილა.30 

ჩრდილოეთ მკლავში გამოსახულია მეფე გიორგი II თავის მეორე მეუღლე თამართან და ვაჟ 

ალექსანდრესთან ერთად; მაშინ, როდესაც გელათის ღვთისმშობლის სახელობის მთავარი ტაძრის 

 
 
25 საბუთი წარმოადგენს XVI საუკუნეში გადაწერილ ადრინდელი საბუთების კომპილაციურ პირს, მასზე დართულ 

კათალიკოსების ხელმოწერებიდან პირველი სამი ძირითადი ტექსტი ხელითაა დაწერილი. მასზე მიწერილია 
მომდევნო ხანის მრავალი საბუთი. 

26 ს. კაკაბაძე, დასავლეთ საქართველოს საეკლესიო საბუთები, წიგნი I – ქართული ძეგლები. ტფილისის უნივერსიტეტის 

გამოცემანი. V. სიგელ-გუჯრები №1, ტფილისი, 1921 გვ. 32.  
27 აფხაზეთის საკათალიკოზო გამოსავალი მოსაკრებლობის დავთარი – დასავლეთ საქართველოს საკათალიკოსო 

ყმებისა და მათი გადასახადების წიგნი („ნუსხა“). შედგენილია 1622 წელს აფხაზეთის კათოლიკოსის მალაქიას 
დაკვეთით, დედანი დაკარგულია. ტექსტი შემორჩენილია სარგის კაკაბაძის გამოცემაში, სარგის კაკაბაძე, აფხაზეთის 

საკათალიკოსო გლეხების დიდი დავთარი, ტფილისი 1914, გვ. 57. 
28 ნ. ჩიხლაძე, გელათის წმინდა გიორგის სახელობის ეკლესიის კედლის მხატვრობის სახელოვნებათმცოდნეო კვლევა 

(ნაწილი I), 2025, 9.  
29 ბ. ლომინაძე, ქართული ფეოდალური ურთიერთობის ისტორიიდან, თბ. 1966, 184. 
30 ბ. ლომინაძე, გელათი, თბილისი, 1955, 51.  

ჩრდილოეთ კედელზე იგი წარმოდგენილია პირველ მეუღლე რუსუდანთან და ვაჟ ბაგრატთან 
(გარდაიცვალნენ 1578 წელს). 

ეკლესიის მოხატვა 1565-1578 წლებში ევდემონ კათოლიკოსის თაოსნობით დაიწყო, ხოლო მისი 
გარდაცვალების შემდეგ პროცესი გიორგი II-ის მფარველობით გაგრძელდა. სამუშაოების დასრულების 
სავარაუდო თარიღად 1583 წელი – გიორგი II-ის გარდაცვალების დრო – შეიძლება მივიჩნიოთ.31 

გადაკეთებები ცენტრალურ სივრცეში (ante 1583)  

ეკლესიის ინტერიერში ფიქსირდება სამშენებლო გადაკეთებები, რაც, სავარაუდოდ, XVI საუკუნის 
მხატვრობის ახალი იკონოგრაფიული პროგრამის მოთხოვნებით იყო განპირობებული.32 კერძოდ, სამხრეთ 
მკლავის ქვედა რეგისტრში ამოშენებულია სარკმელი, რომლის ადგილას (ახლად შექმნილ სიბრტყეზე) 
იმერეთის მეფე ბაგრატ III-ის (1510-1565) პორტრეტია გამოსახული. მსგავსი ჩარევა ჩანს სამხრეთ და 
ჩრდილოეთ მკლავების ზედა ნაწილებშიც: აქ დიდი ზომის სარკმლები თითქმის სრულადაა ამოქოლილი, 
ხოლო ამოშენებულ ზედაპირებზე წინასწარმეტყველთა გამოსახულებებია შესრულებული. 

XVII-XVIII საუკუნეები 

XVI საუკუნის მიწურულიდან წმინდა გიორგის ეკლესიის ან, 
ზოგადად, სამონასტრო კომპლექსის სხვა ნაგებობებზე 
ჩატარებული სამუშაოების შესახებ (რაც შეიძლება წმ. გიორგის 
ეკლესიასაც შეხებოდა) ცნობები ძალზე მწირია. 

გელათის შესახებ გარკვეული ცნობები დაცულია ნიკიფორე 
ტოლოჩანოვისა და ალექსი იევლევის ჩანაწერებში, რომლებიც 
1650-1652 წლებში იმერეთის სამეფოში მოსკოვის სახელმწიფოს 
ელჩობას ეხება. ელჩებს მონასტერში მეგზურობას მაშინდელი 
გაენათელი ეპისკოპოსი ზაქარია (ქვარიანი) უწევდა.33 თუმცა წმ. 
გიორგის ეკლესიის ფიზიკური ისტორიის აღდგენისთვის 
გამოსადეგი ინფორმაცია აქაც მწირია, რადგან ავტორები 
ძირითად ყურადღებას ტაძრებში დაცულ ხატებსა და სხვა 
(მოძრავ) სიწმინდეებზე ამახვილებენ. 

მაგალითად, ღვთისმშობლის ტაძრის შესახებ ვკითხულობთ: 
„საკრებულო ტაძარში მთლიანად კედლის მხატვრობაა... 
წარწერები ბერძნულ ენაზეა. ტაძარი რკინით არის გადახურული“. 
სამწუხაროდ, ჩანაწერები არანაირ ცნობას არ გვაწვდის წმ. 
გიორგის ტაძრის გადახურვის მასალაზე. 

წყაროდან ვიგებთ მხოლოდ შემდეგ დეტალებს: 
ა. ამ პერიოდისათვის წმ. გიორგის ეკლესია წარმოადგენს 

ქვით ნაგებ, კედლის მხატვრობით შემკულ მოქმედ ტაძარს; 
ბ. მას ჰქონდა ხის მოჩუქურთმებული, რკინით შეჭედილი კარი 

(რომელიც მოგვიანებით შეიცვალა); 
გ. მარჯვენა მხარეს, მგალობელთა გუნდის სადგომთან, 

დაკრძალულია კათოლიკოსი „არტიმონი“ (სავარაუდოდ, 
იგულისხმება ევდემონი); 

დ. კანკელზე ტაძარს აღსავლის კარები არ აქვს და მის ნაცვლად ფარდაა ჩამოშვებული.34 
 

 
 
31 ჩიხლაძე 1993: ნინო ჩიხლაძე, მხატვრულ-სტილისტიკური ტენდენციები გვიანფეოდალური პერიოდის კედლის 

მხატვრობაში (გელათის წმ. გიორგის ეკლესიის XVI ს. მოხატულობის მაგალითზე), დისერტაცია 
ხელოვნებათმცოდნეობის კანდიდატის სამეცნიერო ხარისხის მოსაპოვებლად, თბილისი, 1993, 47-63.  

32 რესტავრატორების მოსაზრებით კი, შესაძლოა ხსენებული ამოშენებები ინტერიერში წყლის შეღწევის 
შესამცირებლად/შესარბილებლად იქნა გაკეთებული, რაც წმ. გიორგის ეკლესიისთვის დამახასიათებელი პრობლემა 
უნდა ყოფილიყო.  

33 დასავლეთ საქართველოს კათოლიკოს-პატრიარქი 1657-1660 წლებში (ქორიძე თამარ. ზაქარია (ქვარიანი). 
საქართველოს კათოლიკოს-პატრიარქები (თბილისი, 2000), ნეკერი, 150-153. 

34 უცხოური წყაროები საქართველოს შესახებ, წიგნი XXIV, ტოლოჩანოვის იმერეთში ელჩობის მუხლობრივი 

აღწერილობა, 16500-1652 წწ. ი. ცინცაძე, გამომცემლობა „მეცნიერება“, თბილისი 1970, გვ. 110-111. 

ქრისტეფორე დე კასტელის ჩანახატი. 
მოსკოვის ელჩობა – ტოლოჩანოვი და 
იევლევი იმერეთში 

XVIII საუკუნის II ნახევრიდან ლეკების წვრილ-წვრილი თავდასხმები ტერიტორიების დასაპყრობად 

გამიზნულმა ლაშქრობებმა შეცვალა. ერთ-ერთი ასეთი ლაშქრობის დროს, 1759 წლის 10 აგვისტოს, „ამავე 

ქრონიკონსა იმერეთს ლეკის ლაშქარი მოვიდა, მრავალი სული ქრისტიანი იშოვეს, გელათი და სუჯუნის 
საყვდარი დაწვეს. თვესა ი აგვისტოსა“35. შემოქმედის გულანი ამ ფაქტს 1758 წლით ათარიღებს. იმის შესახებ, 
თუ რა წაიღეს გელათიდან, ზუსტი ცნობები არ გვაქვს. გელათის გუჯარში გადმოცემულია იმ პერიოდის 
ქრისტიანთა ღრმა მწუხარება: „ქ. გელათი რომ ლეკმა დასწვა თქვენც (მეფეს) მოგახსენებათ, ეკლესია 
გაოხრებული იყო, ყოველი მართლმადიდებელი ქრისტიანე ვინც იყო და გელათი ენახათ იმ ჟამად 
სტიროდნენ და კიდეც ეწეოდნენ“ (იქვე). ცნობილია, რომ ამ თავდასხმის დროს ლეკებმა დაამტვრიეს და 
გაიტაცეს მარმარილოს საკათალიკოსო ტახტი. 1760 წელს ახალ ტახტი დადგა იოსებ გაენათელმა.36  

1759 წლის ლეკების თავდასხმის შედეგად დაზიანებული37 გელათის აღდგენა-განახლებაზე იზრუნა 
სოლომონ პირველმა (1752-1784). ამ განახლების დროს რუსეთიდან ჩამოტანილი რკინის ფურცლებით 
გადაუხურავს ღვთისმშობლის სახელობის მთავარი ტაძარი, „საკუთრითა მონაგარითა, თვისითა დახურა 
ახლად სრულიად ეკლესია რკინის ყავრულითა“, დაუგია ქვის ახალი იატაკი, აღუდგენია გალავანი.38 
სოლომონ მეფემ თავის მეუღლე მარიამ დადიანთან ერთად გელათის მონასტერი გაათავისუფლა 
გადასახადისაგან და მრავალი კუთვნილი მამული დაუბრუნა. უცნობია, ამ დროს ჩატარდა თუ არა რაიმე 
ტიპის სამუშაო წმ. გიორგის ეკლესიაში.  

ლეკების თავდასხმიდან სულ რაღაც 13 წლის შემდეგ იოჰან გიულდენშტედტის 1772 წლის 
საქართველოში მოგზაურობის ჩანაწერებიდან ვიგებთ, რომ გელათის მონასტრის ეკლესიები ყავრით არის 
გადახურული. მის ჩანაწერებში ვკითხულობთ: „მონასტერი დგას კირიანი კლდეების მწვერვალზე, რომელიც 
ალაგ-ალაგ თითქმის შიშველია. 500 ნაბიჯი სიგრძის ცუდი, მრგვალი კედელი არტყია სამ ჯვარის საყდარს, 
სამრეკლოსა და სამ საცხოვრებელ შენობას. ყველა კედელი როგორც გარედან, ისე შიგნიდან, 
მოპირკეთებულია ნათალი რუხი ქვიშაქვით (რიყის ქვით). მთავარი ეკლესია არის სიგრძით 40 ნაბიჯი 
(რომელთაგან საკურთხეველს 10 უჭირავს) და სიგანით 25 ნაბიჯი. დასავლეთის მთავარ [კართან] და ორივე 
მხარის კართან არის დიდი ეკვდერები (Vorhöfe). მეორე ეკლესია სიდიდით არის პირველის ნახევარი და 
მესამე – მხოლოდ სამლოცველოა. მთავარი ეკლესიის ჩრდილოეთით არის ბერების ოთახები, დასავლეთ 
მხარეზე კი – გრძელი გალერეა, უმთავრესად ბერების სატრაპეზო. გუმბათები ძველად უნდა ყოფილიყო 
სპილენძით დახურული, ახლა კი არის ყავარი. შიდა კედლები მოხატულია მრავალი წმინდანით და ზედ არის 
ქართული წარწერები“.39 

 
 
35 თ. ჟორდანია, ქრონიკები, დ II, თბ. 1967 წ., 260.  
36  „მოიხსენე უფალო ტახტისა ამის აღმაშენებელი მეფის ალექსანდრეს ძე გენათელი მიტროპოლიტი იოსებ მის წელსა 

იქო ქრისტეს აქეთ ქკი ჩღი“. რ. მეტრეველი, გელათი: მეორე იერუსალიმი და ახალი ათინა, თბილისი, 2006, 95.  
37 მ. კეზევაძე, გელათის მონასტერი ეგზარქოსობის პერიოდში, ქუთაისი, 2006, გვ. 119. 
38 გელათი – ქართველ წმინდანთა სავანე, მერაბ კეზევაძე, ლევან ტყეშელაშვილი, ქუთაისი, 2018, გვ. 39. 
39 იოჰან გიულდენშტედტი, „მოგზაურობა საქართველოში“, გერმანული ტექსტი ქართული თარგმანითურთ გამოსცა და გამოკვლევა 

დაურთო გ. გელაშვილმა, ტომი I – უცხოური წყაროები საქართველოს შესახებ, წიგნი IX, თბილისი 1962, გვ. 145.  

გელათის მონასტერი 
1738 წელს შესრულებული იმერეთის სამეფოს რუკა.  
წარმოადგენს იმერეთის სამეფოს 1737 წლის 
რუკის ასლს.  
ავტორი უცნობია  

1778 წლიდან აფხაზეთის უკანასკნელმა კათალიკოსმა მაქსიმე II-მ (აბაშიძე, †1795) გელათის წმ. გიორგის 
ეკლესია, როგორც საწინამძღვრო, ცალკე გამოყო და გაათავისუფლა საკათალიკოსოსაგან. მის წინამძღვარს 
შეუნარჩუნა მამული და გაუჩინა შემოსავალი. 

XIX საუკუნე 

1810 წელს იმერეთის სამეფოს რუსეთთან შეერთებამ, ათი წლის შემდეგ კი იმერეთში საეკლესიო რეფორმის 
გატარებამ გელათის მონასტრის უსახსრობა და დასუსტება გამოიწვია: ფეოდალური სენიორიდან 
მონასტერი საეკლესიო შტატის დაწესებულებად იქცა. ცვლილებები მონასტერს გარეგნულადაც დაეტყო, 
ეკლესიები და მონასტრის შენობები მოუვლელობისგან ზიანდებოდა. ამას ადასტურებს გელათის 
მონასტრის არქიმანდრიტ ნიკოლოზის 1829 წლის 15 ივნისის წერილი იმერეთის არქიეპისკოპოსის 
სოფრონისადმი: „გელათის მონასტერი არის სრულად დარღვევასა და დაცემის შინა. განსვენებულის 
ექვთიმე გაენათლის ეფთიმისის გაყოლის შემდგომიდან (1820 წლიდან) არცა ჯანგარი, არცა ზეთი40 არ 
წასმია სახურავს მონასტრისას და წვიმისაგან არის სრულიად ერთიანად დახვრეტილი, და შიგ ეკლესიაშიდ 
(ღვთისმშობლის სახელობის ტაძარი) ჩასდის წყალი და ეგრეთვე სამწირველოებშიც, და ერთიანათ არს 
უკანასკნელს დაოხრებაშიდ, ხოლო შენობაში დიდი პალატი (აკადემიის შენობა), დავით აღმაშენებლის 
საფლავი, მაცხოვრის კარი და დიდი კარი, და ეგრეთვე სახლი შენობანი იქცევიან უსახურავობით“. 41 

გელათის ეკლესიის მდგომარეობის შესახებ ცნობებს გვაწვდის ფრედერიკ დიუბუა დე მონპერე. მისი 
1831-1834 წლების შავი ზღვის ჩრდილოეთ სანაპიროზე, ყირიმსა და ამიერკავკასიაში მოგზაურობის 
ჩანაწერებში ჩანს, რომ გელათი საკმაოდ მოუწესრიგებელია და სიდუხჭირის კვალიც ატყვია42: „წმინდა 
გიორგის ეკლესია მონასტრის სამი ეკლესიიდან უძველესია. გიორგი II-მ, ბაგრატ IV-ის შვილმა და დავით III-
ის მამამ, უეჭველად ააგო იგი თავისი მფარველი წმინდანის პატივსაცემად. მასზე ქუთაისის (?) ორნამენტებია 
გამოსახული; ფანჯრები ძალიან ლამაზია. გუმბათი, ისევე, როგორც ქუთაისში, დაბალ მძიმე სვეტებს 
ეყრდნობა. 

ამ ეკლესიების გარშემო არსებული ეზო ძალიან არათანაბარი და სხვადასხვა სახის შენობებითაა 
შემოსაზღვრული; არის სარდაფები, ბერების საკნები, რომლებიც კლდეებზე განლაგებული პატარა ხის 
სახლების მსგავსია; სამზარეულოები, მთავარეპისკოპოსის და არქიმანდრიტის საცხოვრებელი. ერთ-ერთი 
ასეთი შენობა, რომელიც დღეს უფრო ძველ სარდაფს ჰგავს, ვიდრე სხვა რამეს, ოდესღაც რომელიმე 
მნიშვნელოვანი პიროვნების სასახლედ უნდა ყოფილიყო გამოყენებული, რადგან, მართალია, საკმაოდ 
მძიმე პორტიკით არის მორთული, მაგრამ ორნამენტები არ არის უგულებელყოფილი; სარდაფი მორთულია 
ქანდაკებებითა და ბაროკოს ფორმებით; ის გარკვეულწილად მოგვაგონებს [იმ ფორმებს], რომელსაც 
სომხეთში ვხედავთ“. 43 
 
 
 
 
 
 
 

 
 
40 ეს გვაფიქრებინებს, რომ ამ პერიოდში მონასტრის სახურავების ფენილად გამოყენებული იყო როგორც ყავარი 

(რომლის დასამუშავებლადაც გამოიყენებოდა ზეთი), ისე ლითონის ფურცლები (ამ შემთხვევაში ჯანგარი უნდა 

ნიშნავდეს მწვანე საღებავს (სპილენძის მწვანე)).  
41 მ. კეზევაძე, მარად ჭაბუკი უხუცესი, გელათის მონასტერში XIX საუკუნეში ჩატარებული აღდგენითი სამუშაოების 

ქრონიკები, ძეგლის მეგობარი, 1991, N1, 67. 
42 სავარაუდოდ, საუბრობს სოხასტერის მონასტრის შესახებ „იქ მხოლოდ ათეული მოხუცი ქალი დამხვდა, სამოციდან 

ოთხმოც წლამდე, უმეტესობა ღარიბი ქვრივი, რომლებიც საკურთხევლის ძირში თავშესაფარს იპოვიდნენ. ისინი 
შავებში იყვნენ გამოწყობილნი, წმინდა ბასილის წესის თანახმად. უსაფრთხოა ვივარაუდოთ, რომ ამ მონასტერში 
ვინმეს შესვლის უფლება არ ჰქონდა. ეს ღარიბი ქალები ნაწილობრივ მოწყალებით ცხოვრობენ და სხვა დანგრეულ 
შენობებს შორის რამდენიმე ქოხში (ნანგრევებს უფრო ჰგავს) ძალიან უბედურად არიან განთავსებულნი. ისინი 
საკმაოდ დაკავებულები აღმოვაჩინე, რომ ძველ ნაჭრებს ასწორებდნენ, რათა მეორე დღეს ღვთისმშობლის მიძინების 
დღესასწაულისთვის მორთულიყვნენ. მათ გარეთ გასვლისა და ხეტიალის უფლება აქვთ. მათი ეკლესია, რომელიც 
ასევე ხეობის ზემოთ, პლატფორმაზე, უზარმაზარი ცაცხვის ხის ჩრდილში მდებარეობს, გაცილებით ძველად 
ითვლება, ვიდრე გელათში არსებული ყველა ეკლესია“. – Voyage autour du Caucase, chez les Tcherkesses et les Abkhases, 
en Colchide, en Géorgie, en Arménie et en Crimée – Frédéric Dubois de Montpéreux, 1839, Paris, II, 191-192.  

43 Voyage autour du Caucase, chez les Tcherkesses et les Abkhases, en Colchide, en Géorgie, en Arménie et en Crimée – Frédéric 

Dubois de Montpéreux, 1839, Paris, II, 189-190.  

გელათის მონასტერში მასშტაბური სარემონტო სამუშაოების დაწყებამდე (1846), 1837, 1840 და 1843 

წლებში, ზოგი რამ დროებით შეკეთდა. 1837 წლის სექტემბერში რუსეთის იმპერატორი ნიკოლოზ I კავკასიაში 
ვიზიტის დროს ქუთაისსა და გელათსაც ეწვია. ამ მიზეზით გადაწყდა ისტორიული ძეგლების მოწესრიგება. 
უწმინდესი სინოდის საქართველოს იმერეთის კანტორამ ქუთაისსა და გელათში გაგზავნა არქიტექტორი 
რიპარდი, რომელმაც შეამოწმა მონასტრის შენობები და შეადგინა 13146.45 მანეთის (ვერცხლით) 
ღირებულების ხარჯთაღრიცხვა. დროის უქონლობისა (იმპერატორის ჩამოსვლამდე სამი თვე რჩებოდა) და 
ფინანსური პრობლემების გამო, დაგეგმილი სამუშაოების მხოლოდ მცირე ნაწილი შესრულდა, კერძოდ, 
გელათის მონასტრის წმ. გიორგი ეკლესიის დასავლეთი მინაშენი გადაიხურა კრამიტით, კარიბჭე და თვით 
ეკლესია შიგნით შეათეთრეს კაცის სიმაღლზე და დააგეს ახალი ქვის იატაკი.44 1837 წელს წმ. გიორგის 
ეკლესიის კარნიზისა და იატაკისათვის უხმარიათ „დასაფლავებულთა მუნ მღვდელმთავრებთა და სხუათა 
გვამებთა“ საფლავის ქვები. 45 

1837 წლის სამუშაოების პრობლემებთან შეუსაბამოდ მცირე მოცულობა და მონასტრის მძიმე 
მდგომარეობა ასახულია გელათის იღუმენ სიმეონის 1839 წლის 6 თებერვლის წერილში იმერეთის 
არქიეპისკოპოს სოფრონისადმი: „ამა მონასტერსა შინა არს ეკლესია წმინდისა გიორგისა, რომელიცა 
სრულიად გაშიშვლდა დაუხურაობისა გამო და სწვიმს შინ და უხდება კედლები... უკეთუ ინებებს თქვენი 
მაღალ ყოველდ უსამღვდელოესობა დროზედ განკარგულებას თორემ დაინგრევა და დაიქცევა". 

1840 წლის ზაფხულში შეკეთდა მთავარი ტაძარი, წმ. გიორგის ეკლესია და სხვა შენობები გადაიხურა 
ყავრით, თუმცა მონასტრის მდგომარეობა საგანგაშო რჩებოდა. ეპისკოპოსმა ნიკიფორემ სიტუაცია 
უწმინდესი სინოდის საქართველოს იმერეთის კანტორას აცნობა, ამის პასუხად მიიღო თხოვნა, არქიტექტორ 
რიპარდის მოუცლელობის გამო, ადგილზე ენახათ ისეთი ხელოსნები, რომლებიც ისე შეაკეთებდნენ დიდი 
ტაძრის სახურავს, რომ 2-3 წელი წვიმა არ ჩასულიყო. სოფელ კურსებიდან მოწვეულმა საეკლესიო გლეხებმა 
270 მანეთის სანაცვლოდ ორწლიანი გარანტიით შეაკეთეს ტაძრის სახურავი, მაგრამ გარანტია ერთწლიანი 
გამოდგა – წყალი კვლავ ჩადიოდა. 

 
 
44 მ. კეზევაძე, მარად ჭაბუკი უხუცესი, გელათის მონასტერში XIX საუკუნეში ჩატარებული აღდგენითი სამუშაოების 

ქრონიკები, ძეგლის მეგობარი, 1991, N1, 68. 
45 გელათი – ქართველ წმინდანთა სავანე, მერაბ კეზევაძე, ლევან ტყეშელაშვილი, ქუთაისი, 2018, გვ. 8. 

გელათი 1831-1834 
წლების შავი ზღვის 
ჩრდილოეთ 
სანაპიროზე, 
ყირიმსა და 
ამიერკავკასიაში 
მოგზაურობის 
ჩანახატებში – 
Voyage autour du 
Caucase, chez les 
Tcherkesses et les 
Abkhases, en 
Colchide, en Georgie, 
en Armenie et en 
Crimee : Atlas, 1843, 
Paris 

1845 წლის 22 დეკემბერს უწმინდესი სინოდის ნებართვით, საქართველოს კანტორამ გელათის 

მონასტრის საფუძვლიანი შეკეთებისთვის 7100 მანეთი და 85 კაპიკი გამოიყო ვერცხლით. 1846 წლის 19 
აპრილს ჩასატარებელი სამუშაოების სახელმძღვანელოდ და სამეთვალყურეოდ იმერეთის ეპარქიის 
მმართველობასთან შეიქმნა სპეციალური კომიტეტი გელათის მონასტრის არქიმანდრიტ სვიმონის 
თავმჯდომარეობით.  

მონასტრის შენობების თუნუქით გადასახურად ორლოვის გუბერნიიდან ჩამოიყვანეს ოსტატი ივანე 
კრასოვი, რადგან ქუთაისის მაზრაში თუნუქით დამხურავი ხელოსანი არ იყო. მთავარი ტაძრის გადახურვის 
სამუშაოები 1846 წლის 6 სექტემბერსა და 10 ნოემბრის შორის მიმდინარეობდა, ამავე თვეში ტაძარი კიდეც 
გადაუღებიათ. 1847 წლის თებერვლამდე მთელი სამუშაო ძირითადად დასრულებულა, გადაიხურა წმ. 
გიორგის და წმ. ნიკოლოზის ეკლესიები და სამრეკლო. სახურავები მწვანედ გადაღებეს, წმ. გიორგის 
ეკლესიის ჯვარი მოავარაყეს. 

1852 წლის მარტში ძლიერმა ქარიშხალმა მონასტრის დაძველებულ ფანჯრებს მნიშვნელოვანი ზიანი 
მიაყენა: ზოგი ჩარჩოიანად გადმოვარდნილა, ზოგისთვის კი მინები დაუმსხვრევია. არქიმანდრიტი სიმონი 
წერდა: „ეკლესიაში ჩიტები დადიან (sic) და ქარიანს წვიმაში წვეთი ჩადის, და ახდენს კედელზედ წმინდათ 
ხატთა“. ამავე დროს შენობების სახურავიც დაძველდა, საჭიროებდა გადაღებვას.  

1854-1856 წლებში ოსტატმა როსტომ ჩხიკვაძემ ხელახლა გადაღება ღვთისმშობლის, წმ. გიორგის და წმ. 
ნიკოლოზის ეკლესიების სახურავები, თუმცა ფანჯრები გამოუცვლელი (უმინოდ) დარჩა. 1858 და 1861 
წლებში, დიდი მთავრის ნიკოლოზისა და იმპერატორ ალექსანდრე II-ის ვიზიტებთან დაკავშირებით, კვლავ 
გადაღებეს სახურავები და სადაც შესაძლებელი იყო, ფანჯრებში ჩასვეს მინები (ოსტატები: ხარიტონ 
ზუციბერიძე და როსტომ ჩხიკვაძე). 

1864-1865 წლებში ოსტატებმა ფილიპე, იოსებ და ნიკოლა ბერეკაშვილებმა დიდ ტაძარში 43 ახალი 
ფანჯარა გააკეთეს და მინები ჩასვეს. მოგვიანებით დანარჩენ ეკლესიებსა და სამრეკლოშიც შეიცვალა 
ფანჯრები. 

დიმიტრი ერმაკოვის 1880-1916 წლებში გადაღებულ გელათის ფოტოებზე კარიბჭის თაღები უკვე 
ამოშენებულია.  

 
 
 
 
 
 
 
 
 
 
 
 

წმ. გიორგის ეკლესია გუმბათის სარკმლების გახსნამდე, აქვე ვხედავთ კარიბჭის ამოშენებულ თაღებს 
დიმიტრი ერმაკოვი, საქართველოს ეროვნული მუზეუმის კოლექცია 

(რეგისტრირებული, როგორც 1880-1916 ფოტოები) 

XX საუკუნე – გელათი, როგორც ქუთაისის სახელმწიფო მუზეუმის ფილიალი და ძეგლზე ჩატარებული 

სარესტავრაციო-საკონსერვაციო ჩარევები 

1923 – მონასტრის დახურვა, გელათი, როგორც ქუთაისის სახელმწიფო მუზეუმის ფილიალი 

 

წმ. გიორგის ეკლესია და ღვთისმშობლის შობის ეკლესია სარკმლების გახსნის და მინების ჩასმის შემდეგ 
ცნობების მიხედვით, 1864-1865 წწ. მთავარ ტაძარში 43 ახალი ფანჯარა გააკეთეს და მინები ჩასვეს. 
მოგვიანებით მონასტრის სხვა შენობებშიც შეიცვალა ფანჯრები (ზუსტი თარიღი უცნობია)  

საქართველოს მართლმადიდებელი ეკლესიის მესამე ადგილობრივი კრება, გელათი, 1921 წლის 1-5 სექტემბერი. 

ფოტო ეროვნული ფოტომატიანეს კოლექციიდან 

საქართველოს მართლმადიდებელი ეკლესიის მესამე ადგილობრივი კრებიდან სულ რაღაც ორი წლის 
შემდეგ, 1923 წელს, მონასტერი დახურეს და ის 1988-მდე ქუთაისის სახელმწიფო ისტორიულ-
ეთნოგრაფიული მუზეუმის ფილიალი იყო.  

 

1950-იანი წლები – არქიტექტურის რესტავრაცია  

გელათის წმ. გიორგის ტაძრის რესტავრაცია 1950-იან წლებში ცნობილი არქიტექტორ-რესტავრატორის, 
ვახტანგ ცინცაძის ხელმძღვანელობით განხორციელდა. ვ. ცინცაძის მიერ ჩატარებული სამუშაოების 
სრულფასოვანი შესწავლა რთულდება პირველადი საპროექტო დოკუმენტაციის არარსებობის გამო. 
შესაბამისად, ჩვენი ინფორმაცია ძირითადად ეყრდნობა 2000-იანი წლების კონსერვატორ-რესტავრატორთა 
ანგარიშებში გამოთქმულ მოსაზრებებსა და დაკვირვებებს. ეს სპეციალისტები ცდილობდნენ გასული 
საუკუნის შუა ხანების ჩარევების რეკონსტრუქციასა და შეფასებას. 

ცინცაძის პერიოდის სავარაუდო სამუშაოებზე წარმოდგენას ვიქმნით 2008 წლის რესტავრაციის 
პროექტში მოყვანილი ირიბი მონაცემებით: „წვიმის წყლის პრობლემა ჩვენი ხუროთმოძღვრების 
ძეგლებისათვის მნიშვნელოვანია. წყლის გადაყვანა წყალშემკრები მილებით ტექნიკურად 
გამართლებულია, თუმცა ვიზუალურად უმნიშვნელო, მაგრამ მაინც შესამჩნევი ჩარევაა. დღეს წყლის 
მოშორების სხვა საშუალება არ გვაქვს (ვახტანგ ცინცაძის რესტავრაცია გასული საუკუნის 50-იან წლებში 
იმავე პრობლემის წინაშე აღმოჩნდა. ლავგარდანის წინ წამოწევით სათანადო შედეგი ვერ იქნა მიღებული, 
თანაც ზომაზე მეტად გადმოსვლამ ტაძრის ხუროთმოძღვრებას უჩვეულო იერი შემატა)“. 46 

ამავე პროექტში ვკითხულობთ: „ეკლესიის ხის ნივნივებიან გადახურვაზე დაფენილი თუნუქის სახურავი 
აქვს. სარკმელებში ჩასმულია ახალი ალათები და მინები. ეკლესიის ცოკოლის გარშემო დასხმულია 
ცემენტის სქელი ფენა, რომელიც გარს უვლის მთელ ეკლესიას. ჩატარებულია ეკლესიის თლილი ქვის 
პერანგის ინექტირება. სამწუხაროდ, დღეისთვის ამ საინექციო დუღაბის უდიდესი ნაწილი გამოქარულია. 
პერანგის ზოგიერთი საპირე ქვა კი მორყეულია. ვ. ცინცაძისეული თუნუქის გადახურვა საკმაოდ ძლიერ არის 
გადაშვერილი, დაახლოებით 30-40 სმ. როგორც ჩანს, არქიტექტორი ცდილობდა, გადახურვიდან 
გადამოსული წვიმის წყალი რაც შეიძლება შორს ყოფილიყო გადასროლილი ტაძრის კედლიდან. 

 
 
46 გელათის მონასტრის წმინდა გიორგის ეკლესიის აღდგენის პროექტი (ფონდი „საქართველოს მემკვიდრეობა“, 

ხელმძღვანელი კახა ტრაპაიძე), 2008. 

1925, წმ. გიორგის ეკლესია, სამხრეთ-
დასავლეთი ფასადი, საქართველოს 
ეროვნული მუზეუმის კოლექცია 

წმ. გიორგის ეკლესია, ჩრდილოეთი ფასადი,  
წელი უცნობია, ეროვნული ფოტომატიანეს კოლექცია  

სამწუხაროდ, ეს ხერხი საკმარისი არ აღმოჩნდა, ვინაიდან ეკლესიის თლილი პერანგი ძირითადად წვიმის 
წყლითაა დაზიანებული. განსაკუთრებით კი კედლის ძირებში, სადაც სახურავიდან გადასული წყალი ეცემა 
და შემდეგ აირეკლება ეკლესიის ძირებზე“.  

ცინცაძის ყველაზე მნიშვნელოვანი და ამავდროულად სადავო ჩარევა იყო წვიმის წყლის პრობლემის 
გადასაწყვეტად განხორციელებული ღონისძიებები. კერძოდ: ლავგარდანის წინ წამოწევა, რომელიც მიზნად 
ისახავდა წყლის ეფექტურ მოშორებას ტაძრის კონსტრუქციიდან და სახურავზე თუნუქის გადახურვის 30-40 
სანტიმეტრით გადმოცდენა შენობის საზღვრებიდან (რაც დამატებითი ღონისძიება იყო წვიმის წყლის 
კედლებიდან მაქსიმალურად შორს გადასასროლად). ამ გადაწყვეტილებით რესტავრატორი, სავარაუდოდ, 
ცდილობდა ერთდროულად მოეგვარებინა ტექნიკური პრობლემა და მოეხდინა სამომავლო დაზიანების 
პრევენცია. თუმცა, როგორც შემდგომმა მონიტორინგმა აჩვენა, აღნიშნულმა ღონისძიებებმა სრულად ვერ 
გადაჭრა წყლის პრობლემა და მეტიც, მნიშვნელოვანი ვიზუალური ცვლილებები შეიტანა ძეგლის მხატვრულ 
სახეში. 

გელათი – პოპულარული ადგილი შიდა ტურიზმისთვის 

XX საუკუნის შუა წლებიდან გელათი შიდა ტურიზმის პოპულარულ ადგილად იქცა. ამ პერიოდის ჯგუფური 
ფოტოები მნიშვნელოვან ცნობებს გვაწვდის ძეგლის ფიზიკური მდგომარეობის შესახებ. 1958 წლის ფოტოზე 
ჩანს, რომ გუმბათის ყელის სარკმლის მინები ნაწილობრივ დაზიანებულია, რაც ნალექის შეღწევას უწყობს 

ხელს და პირდაპირ საფრთხეს უქმნის როგორც გუმბათის ყელის, ისე გუმბათქვეშა სივრცის მხატვრობას. 

 
  

გელათი, 1958,  
საქართველოს ბიბლიოთეკების ფოტომატიანე 

ახლახან გიორგი ჩუბინაშვილის ცენტრში ნაპოვნი, საქართველოს კულტურის სამინისტროს სამეცნიერო 
სარესტავრაციო საწარმოო სახელოსნოს 1969 წლის მოკლე ანგარიშიდან ვიგებთ, რომ 1969 წელს დასავლეთ 
საქართველოში გრიგალით დაზიანებული სახურავები აღდგენილი იქნა რიგ ძეგლებზე, რომელთა 
შორის იყო გელათის წმ. გიორგის ეკლესიაც.  
 

  

1976-1977 კედლის მხატვრობის კონსერვაცია  

საქართველოს კულტურული მემკვიდრეობის დაცვის ეროვნულ სააგენტოში დაცული დოკუმენტაციის 
თანახმად, 1979 წელს რესტავრატორთა ჯგუფმა წმ. გიორგის ეკლესიის კედლის მხატვრობაზე შემდეგი სახის 
სამუშაოები შეასრულა: შელესილობის შევსება, ფერის გამაგრება, ფერწერული ზედაპირის გაწმენდა, თეთრი 
ნადებისა („იამჩუგა“) და ობისგან გასუფთავება, კირის მარილების ამოკრეფა (sic) და ქიმების გამაგრება.  

თუმცა, ექსპედიციის ერთ-ერთ წევრთან, ამირან გოგლიძესთან ჩაწერილი ინტერვიუდან (13 აგვისტო, 
2025) ირკვევა, რომ სარესტავრაციო სამუშაოები გელათის წმ. გიორგის ეკლესიაში რეალურად 1976 ან 1977 
წელს ჩატარდა (მას შემდეგ, რაც ერთი წლით ადრე ჯგუფის რამდენიმე წევრმა ამავე ტაძრის შესახებ 
სადიპლომო ნაშრომი დაიცვა). ექსპედიციას ხელმძღვანელობდნენ კარლო ბაკურაძე და გურამ ჭეიშვილი, 
ხოლო ჯგუფის შემადგენლობაში შედიოდნენ: ტრისტან ოქრაშვილი, იმედო ჭეიშვილი, ამირან გოგლიძე და 
დამხმარე პერსონალი. 

სააგენტოს არქივში დაცულ დოკუმენტაციაში სქემების შემსრულებლად შეცდომით არის მითითებული 
ჯ. დოლიძე. რესპონდენტის განმარტებით, დოლიძე ჯგუფს მოგვიანებით შეუერთდა და მისი მონაწილეობა 
შემოიფარგლებოდა მხოლოდ მთავარი ტაძრის მხატვრობის გარკვეული მონაკვეთების (მაგ., დავით 
აღმაშენებლის გამოსახულება) სქემების შესრულებით, რაც მის სადიპლომო ნამუშევარს წარმოადგენდა. 
სავარაუდოდ, ეს ფაქტი მართლაც 1979 წელს უკავშირდება. ამირან გოგლიძე ადასტურებს, რომ სააგენტოში 

1972 წელი, მოსწავლეები გელათის 
მონასტრის ეზოში  
 
სავარაუდოდ, მთავარი ტაძრის ფანჯრების 
შეცვლის პროცესი 
 
ფონზე ჩანს წმ. გიორგის ეკლესია, რომლის 
კარიბჭის თაღები გახსნილია, თაღები უკვე 
გახსნილი ჩანს 1971 წლის გელათში 
გადაღებულ სხვა ჯგუფურ ფოტოებშიც. 
საინტერესოა, რომ წმ. გიორგის ეკლესიის 
გუმბათის მინები 1967 წლის ფოტოზე 
დამსხვრეულია, ხოლო 1971 წლის 
ფოტოებზე უკვე აღდგენილი ჩანს. ამავე 
პერიოდში კარიბჭის ამოშენებებიც 
გახსნილია. შესაბამისად, ვვარაუდობთ, რომ 
გუმბათის სარკმლების შეკეთება და კარიბჭის 
გახსნა ერთდროულად განხორციელდა და ეს 
სამუშაოები 1967-1971 წლებს შორის უნდა 
ჩატარებულიყო — უფრო კი 1969 წელს, 
როდესაც გრიგალის შემდეგ გელათის 
მონასტრის შენობების სახურავები, 
დასავლეთ საქართველოს სხვა ძეგლებთან 
ერთად, შეკეთდა. 

დაცული სქემები შესრულებულია 1976-1977 წლებში და არა 1979 წელს, როგორც ეს დოკუმენტზეა 
აღნიშნული. მისთვის უცნობია, თუ საიდან მოხვდა ჯ. დოლიძის გვარი აღნიშნულ სქემებზე. 

ამირან გოგლიძის ინფორმაციით, არქივში დაცულ სქემებზე აღწერილი სამუშაოების ნაწილი ამ 
ექსპედიციის ფარგლებში ფაქტობრივად არ შესრულებულა. ირკვევა, რომ ჯგუფის ძირითადი ნაწილის 
ჩასვლამდე (იმავე წლის თებერვალში), ხელმძღვანელებს – კ. ბაკურაძესა და გ. ჭეიშვილს, ეკლესიის 
გუმბათის ყელის მხატვრობის ქიმები თაბაშირის ხსნარით გაუმაგრებიათ. 

გოგლიძისა და ჯგუფის სხვა წევრების ჩასვლის შემდეგ სამუშაო ხსნარის შემადგენლობა შეიცვალა. 
ახალი რეცეპტით მომზადებულ დუღაბში, მარილების მოხვედრის თავიდან აცილების მიზნით, აღარ 
იყენებდნენ ქვიშას. მის ნაცვლად, ინერტულ მასალად (დამხმარე საშუალებად/პლასტიფიკატორად) 
დანაყილი შირიმის ქვა გამოიყენებოდა. შრობის პროცესის შესანელებლად ხსნარს მცენარეულ ბოჭკოებსაც 
ამატებდნენ. სამუშაო პროცესი ფენოვან სტრუქტურას მოიცავდა: ღრმა დანაკარგების შესავსებად ან/და 
ქიმების გასაკეთებლად, ჯერ იყენებდნენ უხეშ ხსნარს, შემდეგ კი მას ფარავდნენ წმინდა ხსნარის ფენით. 
 
სააგენტოს სქემებზე მითითებული ჩამონათვალის მიხედვით, ფაქტობრივად შესრულებული სამუშაოების 
სურათი ასეთია: 

− შელესილობის შევსება: შესრულდა (გამოყენებულია 
კირის ხსნარი მცენარეული ჩანართებითა და შირიმის 
ქვის ფხვნილით); 

− ფერის გამაგრება: არ შესრულებულა; 

− ფერწერის ზედაპირის გაწმენდა: არ შესრულებულა; 

− თეთრი ნადებისა („იამჩუგა“) და ობისგან გაწმენდა: არ 
შესრულებულა (ჩატარდა მხოლოდ ტესტები ნადებზე); 

− კირის მარილების ამოკრეფა: შესრულდა (მექანიკურად, 
გადაჭრილი ფუნჯის საშუალებით; ტერმინოლოგია 
დაცულია დოკუმენტის მიხედვით); 

− ქიმების გამაგრება: შესრულდა (გამოყენებულია კირის 
ხსნარი მცენარეული ჩანართებითა და შირიმის ქვის 
ფხვნილით). 

 
 
 

 

1994 – გელათის მონასტერი შეტანილ იქნა მსოფლიო მემკვიდრეობის ნუსხაში  

გელათის სამონასტრო კომპლექსი ბაგრატის კათედრალთან ერთად შეტანილია მსოფლიო მემკვიდრეობის 
ნუსხაში.  

1978 – საქართველოს კულტურული მემკვიდრეობის 
დაცვის ეროვნული სააგენტოს არქივში დაცული 
დოკუმენტაცია (კარიბჭის ანაზომები)  
 
ანაზომები შესრულებულია ნ. ზაზუნიშვილისა და ნ. 
გელაშვილის მიერ, სავარაუდოდ, ეკლესიის კარის 
რესტავრაციისთვის (ინტერვიუ ნიკო 
ზაზუნიშვილთან). 

2008 – გელათის საკონსერვაციო გეგმის დოკუმენტი  

ა(ა)იპ „საქართველოს მემკვიდრეობამ“ მოამზადა გელათის საკონსერვაციო გეგმა.  

2010 – გელათი მსოფლიო მემკვიდრეობის საფრთხეში მყოფი ძეგლების ნუსხაში 

2010 წელს გელათის მონასტერი და ბაგრატის კათედრალი შეტანილ იქნენ მსოფლიო მემკვიდრეობის 
საფრთხეში მყოფი ძეგლების ნუსხაში.  

2010 – კედლის მხატვრობის კონსერვაცია 

წმინდა გიორგის ტაძარში საკონსერვაციო სამუშაოები გელათის სამონასტრო კომპლექსის რეაბილიტაციის 
პროექტის ფარგლებში განხორციელდა. ეს ეტაპი წარმოადგენდა სახურავის დაგეგმილი სარეაბილიტაციო 
სამუშაოების წინამოსამზადებელ ნაწილს. პროცესი ოთხი თვის განმავლობაში ეკლესიის სახურავზე 
მიმდინარე გარე სამუშაოების პარალელურად მიმდინარეობდა. 

ამ პერიოდში უმთავრეს პრობლემად დაზიანებული სახურავიდან და ძველი სარკმლებიდან წყლის 
ინტენსიური ჩაჟონვა განისაზღვრა. აღნიშნულმა პროცესმა 1980-იანი წლების რესტავრაციისას 
გამოყენებული თაბაშირის სრული დეგრადაცია გამოიწვია. მხატვრობის ბათქაშის თითქმის 60% კედლისგან 
განცალკევებული იყო, ხოლო ფერწერული ფენა მრავალ ადგილას მოსამზადებელი ნახატის დონემდე — 
ჩამორეცხილი. სამუშაოები ეტაპობრივად განხორციელდა: ჯერ დამუშავდა გუმბათი, შემდეგ ჩრდილოეთისა 
და სამხრეთის მკლავები, ბოლოს კი — დასავლეთის მკლავი და საკურთხეველი. აღსანიშნავია, რომ 
გუმბათქვეშა აფრებში მხატვრობის ნახევარზე მეტი უკვე დაკარგული იყო. 
 
კონსერვაციის პროცესი მოიცავდა შემდეგ ღონისძიებებს: 

− ბათქაშის გამაგრება: ამორტიზებული თაბაშირის მოხსნა და მისი კირის ხსნარით ჩანაცვლება. 
შემავსებლად გამოყენებულ იქნა კირის, კვარცის ქვიშისა და დაფხვნილი აგურის/კრამიტის ნარევი 
(პროპორციით 1:2:1). განცალკევებული ნალესობის დასამაგრებლად (კონსოლიდაციისთვის) გამოიყენეს 
ჰიდრავლიკური კირის საინიექციო ხსნარი – LEDAN D1. 

− ფერწერული ფენის დამუშავება: ზედაპირის მექანიკური გაწმენდა დისტილირებული წყლისა და 
სპეციალური ღრუბლების საშუალებით. აქერცლილი ფერის ფენა გამაგრდა 3%-იანი პრიმალის (Primal) 
ხსნარით, იაპონური სარესტავრაციო ქაღალდის გამოყენებით. 

− მარილების მოცილება: მოხდა იმ მარილების მექანიკური მოცილება, რომელთა წარმოქმნაც სარკმლის 
ღიობებში არსებულმა ცემენტის შემავსებელმა გამოიწვია. 

2012 წელი – ა(ა)იპ „საქართველოს მემკვიდრეობამ“ ეკლესიის გუმბათის თუნუქის სახურავი მოჭიქული 
მწვანე თიხის კრამიტით შეცვალა;  

 

2017 წელი – გადახურეს წმინდა გიორგის ეკლესიის საკურთხეველი და მკლავების ნაწილი მწვანე 
კრამიტით;  

 

2017 – გელათის მონასტერი ამოიღეს მსოფლიო მემკვიდრეობის საფრთხეში მყოფი ძეგლების ნუსხიდან.  

გელათის მონასტერი ამოიღეს საფრთხეში მყოფი ძეგლების ნუსხიდან, ბაგრატის ტაძარი კი საერთოდ 
ამოღებულ იქნა იუნესკოს ყველა ნუსხიდან.  

2018 წელი – შპს „იკორთა 2007“-მა ეკლესიის მკლავების დარჩენილი ნაწილის მწვანე კრამიტით 
გადახურვა დაიწყო. 

შესრულებული სამუშაოების ჩამონათვალი: 

− ამორტიზებული თუნუქის ბურულის მოხსნა;  

− მოფიცვრის და ბურულქვეშა ხის ნაკეთობების დაშლა; 

− დაზიანებული ლავგარდანის აღდგენა-რესტავრაცია 40% ახალი ქვის დამატებით;  

− ბურულქვეშა სიცარიელის შევსება მსუბუქი შემავსებლით (კირის დუღაბით);  

− სახურავის სიბრტყეების მოლესვა კირდუღაბით – სისქე 10 სმ-მდე;  

− მოწყობა მოჭიქული კრამიტით კირდუღაბზე, ყოველი ცალის უჟანგავი სამსჭვალით და ჰერმეტიკის 
ჟელეთი ჩაანკერებით; 

− კრამიტის ბურულისა და ქვის კედლის შეერთების ადგილების დამუშავება ჰიდროსაიზოლაციო 
მასალით;  

− დასავლეთის მინაშენის თუნუქის უვარგისი ბურულის მოხსნა;  

− ბურულქვეშა მოფიცვრაზე ორთქლსაიზოლაციო მემბრანის მოწყობა;  

− დასავლეთის მინაშენის სახურავის ბურულის მოწყობა, დაფერილი თუნუქით ხის ნახევარწრიულ 

ლილვებზე ლორფინების იმიტაციით. 
 
შპს „იკორთა 2007“-ის ანგარიში საქართველოს კულტურული მემკვიდრეობის დაცვის სააგენტოს 

გენერალური დირექტორის, ნიკოლოზ ანთიძის სახელზე (17.12.2018). 

2022 – გელათის რეაბილიტაციის დროებითი კომიტეტის შექმნა  

2022 წლის ნოემბერ-დეკემბერში მიღებულ იქნა გადაწყვეტილება გელათის რეაბილიტაციის დროებითი 
კომიტეტის შექმნის შესახებ. კომიტეტის ფარგლებში დაფუძნდა ორი სათათბირო ორგანო: ეროვნული 
სამეცნიერო საბჭო და საერთაშორისო მრჩეველთა საბჭო. 

გელათის რეაბილიტაციის დროებითი კომიტეტის დებულების თანახმად, გელათის სამონასტრო 
კომპლექსში განსახორციელებელი ნებისმიერი საკონსერვაციო პროექტი ექვემდებარება დეტალურ 

განხილვას როგორც ეროვნულ-სამეცნიერო, ისე საერთაშორისო მრჩეველთა საბჭოში. აღნიშნული 

მსჯელობის შედეგად შეჯერებული საბოლოო დოკუმენტაცია შესაფასებლად გადაეცემა მსოფლიო 
მემკვიდრეობის ცენტრსა და მის მრჩეველ ორგანოებს. 

ფოტო 2010 წ.  

ნაგებობა  

წმ. გიორგის სახელობის XIII საუკუნის ჯვარ-გუმბათოვანი ტაძარი გელათის სამონასტრო კომპლექსის 
აღმოსავლეთით, ამავე მხრიდან მოსაზღვრე მთის ფერდის ჯიბისებურად შეჭრილ ნაწილში, მთავარი 
ტაძრის ცენტრალური ღერძის გაყოლებაზეა განთავსებული. მონასტრის ტერიტორიის ამ ნაწილს 
ხელოვნურად დატერასების კვალი ეტყობა.  

ტაძრის არქიტექტურა, სტილისტურად ჰგავს კომპლექსის მთავარ ნაგებობას – ღვთისმშობლის შობის 
სახელობის ტაძარს და მასთან ერთ მთლიანობაში აღიქმება. ამაზე მეტყველებს არა მარტო ტაძრის 
არქიტექტურული გადაწყვეტა, არამედ გამოყენებული სამშენებლო მასალა, მათი დამუშავების ხერხები, 
წყობა და სტრუქტურის ხასიათი.  

ეკლესია დახვეწილი პროპორციების მქონე ჯვარ-გუმბათოვანი ნაგებობაა. გუმბათი ეყრდნობა 
საკურთხევლის შვერილებსა და ორ თავისუფლად მდგომ ბურჯს. საკურთხევლის გვერდით განთავსებულია 
მცირე სათავსები, აღმოსავლეთ მხარეს კი აქვს სამი შვერილი აფსიდი. 

ტაძრის დასავლეთ მხარეს მშენებლობის დასრულებიდან, სავარაუდოდ, მალევე (არაუგვიანეს XIII ს.) 

მიემატა სამი თანაბარი თაღით გახსნილი პორტიკი, რომლის ჩრდილოეთ და აღმოსავლეთ კუთხეებში 
განთავსებულია სათავსები. 

ტაძარი დაფუძნებულია ორ საფეხუროვან ცოკოლზე. სავარაუდოდ, თავდაპირველი ცოკოლი 
აღმოსავლეთით სამსაფეხურიანი იყო, რომელიც მოგვიანებით ბეტონის სარინელის მოწყობისას 
ნაწილობრივ დაიფარა. ცოკოლის წყობა ტაძრის კონტურს აღმოსავლეთითა და დასავლეთით 30 სმ-ით, 
ხოლო ჩრდილოეთით და სამხრეთით 50 სმ-ით სცდება. ცოკოლის წყობის სიმაღლე რელიეფის მიხედვით 
იცვლება. 

ტაძრის ინტერიერი გუმბათის ყელის რვა და მკლავებში გაჭრილი დიდი ზომის სარკმლებით უხვად 

ნათდება (მკლავების სარკმლების ნაწილი, სავარაუდოდ, XVI საუკუნეში ამოუშენებიათ და ღიობის შიდა 

მხარე მხატვრობით შეუმკიათ). შედარებით მცირე ზომის სარკმლებია გაჭრილი ჩრდილოეთისა და 
სამხრეთის მკლავთაშორის სივრცეებში. საკურთხევლის აფსიდის წახნაგებში სამი მოზრდილი სარკმელია, 
თითო ფანჯრის ღიობია გაჭრილი ჩრდილოეთისა და სამხრეთის სათავსებში, ასევე დასავლეთის მინაშენის 
გვერდითა სივრცეებში.  

ტაძარს ერთი ორფრთიანი კარი აქვს, მასთან დასავლეთით მდებარე პორტიკიდან ვხვდებით.  

ნაგებობის თითქმის დაუნაწევრებელი ფასადები, ერთი მხრივ, სადად, თუმცა მეტად დახვეწილი, 
მაღალი ოსტატობით ნათალი ორნამენტული დეკორით არის შემკული. რთულორნამენტული 
დეკორატიული არშიებით არის გაფორმებული ჩრდილოეთისა და სამხრეთის მკლავთაშორისი სივრცეების 

სარკმლები; მეტად აქცენტირებულია დასავლეთის დიდი ზომის სარკმლის მოჩარჩოებაც. განსაკუთრებული 

ორნამენტული შემკულობა აქვს დასავლეთით განთავსებული ერთადერთი კარის ღიობს. შეწყვილებული 
ლილვების არშიებით არის მორთული სამხრეთისა და ჩრდილოეთის მკლავების სარკმლები. ამავე 
პრინციპითაა შემკული გუმბათის ყელის რვა სარკმელიც. შეწყვილებული, მაღალრელიეფური ლილვების 
თაღედი მიუყვება აღმოსავლეთის წახნაგოვანი აფსიდის შვერილებს.  

ტაძრის მკლავების, მკლავთაშორისების და მინაშენის წყობა სრულდება მასიური, პროფილირებული 
კარნიზით, განსხვავებული ფორმის კარნიზი შემოუყვება გუმბათის ყელს. 

ტაძრის ცენტრალური სივრცე და საკურთხეველი სრულად მოხატულია; მხატვრობა გვხვდება 

სამკვეთლოსა და დასავლეთის მინაშენის სამხრეთ სათავსოშიც. 

წყობის სტრუქტურა და სამშენებლო მასალა 

ტაძრის კედლის სტრუქტურა ორ მხრივ თლილ პერანგს შორის მოქცეულ ქვაყორე დუღაბის შემავსებლიანი 

წყობით არის ამოყვანილი. წყობის საპირე ქვების სისქეები ერთმანეთისგან განსხვავებულია და, როგორც 

წესი, არაკანონზომიერად არის გადანაწილებული. კამარები და გუმბათიც მასიური, თუმცა შედარებით მცირე 

ზომის თლილი ქვებით არის გადაყვანილი (კამარებში მოხატულობის გამო წყობის ხასიათი კარგად არ ჩანს). 
ნაგებობის მშენებლობისთვის ადგილობრივი ღია ფერის ქვაა გამოყენებული47. გადახურულია, ამჟამად 

დროებითი, თუნუქის სახურავის ქვეშ მოქცეული მოჭიქული კრამიტით. სავარაუდოდ, დასავლეთის პორტიკის 
და შიდა სივრცის იატაკზეც კედლის წყობისთვის გამოყენებული ქვაა დაგებული.  

ფასადის საპირე წყობა თლილი ქვის განსხვავებული ზომის კვადრებით არის ამოყვანილი. წყობის ქვები 
წესიერ, ჰორიზონტალურ რიგებად არის დაწყობილი და ერთიან სიბრტყეებს ქმნის. ყველა რიგი თითქმის 
თანაბარი სიმაღლის ქვებით არის აწყობილი, თუმცა განსხვავებულია მათი სიგანე და სიმაღლე. ქვედა და 
ზედა რიგების კვადრები ზომით განსხვავდება, წყობის ქვედა ნაწილებში შედარებით დიდი ქვებია 
გამოყენებული, ქვების ზომა მკლავების ზედა ნაწილებში იკლებს და კიდევ უფრო მცირდება გუმბათის 
ყელისკენ. წყობაში არასიმეტრიულად ჩართულია მცირე ზომის ქვები (რომელთა ზომები მერყეობს: 4X8, 

8X8,7X10, 16X29,18X22, 25X50 სმ), რაც, ერთი მხრივ, შესაძლოა წყობის სტრუქტურულ-კონსტრუქციულ 

ელემენტს წარმოადგენდეს, მეორე ვერსიით, წყობაში ამ ზომის ქვების ჩართვით ხუროთმოძღვარი 

ცდილობს, არ დაერღვეს რიგების მწყობრი გეომეტრია.  

  

 
 
47 დანართი N8. Research and education for the conservation of cultural heritage in Georgia, Dr. Giovanni Cavallo University of 

Applied Sciences Southern Switzerland Dept. Environment Construction Design Institute of Materials and Constructions PO Box 
12 6952 Canobbio (Tessin, Switzerland), Prof. Nana Kuprashvili Tbilisi State Academy of Art, Faculty of Restoration, Restoration, 

Art History and Theory Tbilisi (Georgia). 

ჩრდილოეთი ფასადი, 2025 წ. აღმოსავლეთი ფასადი. საპირე წყობის დამუშავება. 2025 წ. 

 სამხრეთი ფასადი, საპირე წყობის დამუშავება. 2025 წ. ჩრდილოეთი ფასადი, საპირე წყობის დამუშავება. 2025 წ. 

კვადრების ძირითადი ნაწილი ერთი ფერისაა, რაც 
კიდევ უფრო აძლიერებს არქიტექტურული 
მოცულობის მთლიანობის აღქმას. წყობის 
ერთიანობა, დახვეწილობა და სისუფთავე თითქმის 
შეუმჩნეველი ან ძალიან ვიწრო და თანაბარი ზომის 
ნაკერებშიც იგრძნობა. 
საპირე წყობის ქვები სუფთადაა დამუშავებული, 
გამოყენებულია ერთკბილიანი საჭრელის, ნათალის 
ირიბი მიმართულება. სხვა ტიპის ხელსაწყოს კვალი 
არც ქვის კვადრებზე და არც ორნამენტულ 
დეტალებზე არ განირჩევა. 
ინტერიერის მხრიდან ქვა შედარებით უხეშად და 
უსისტემოდ არის დამუშავებული, დაკარგული 
ნალესობის ადგილებში ქვის ზედაპირს ეტყობა 
როგორც ერთპირიანი საჭრელის დიაგონალური, ისე 
ვერტიკალური და ჰორიზონტალური კვეთის კვალი, 
ვხვდებით ფართოპირიანი სატეხის კვალსაც. 
წყობაში აქა-იქ ჩართულია სუფთად დამუშავებული 
კვადრებიც, რაც მეტწილად პილასტრების და კუთხის 
ქვების რიგებში გვხვდება.  
ინტერიერში წყობის საფასადე „წესრიგი“ 
დარღვეულია. აქ კედელი არ არის ერთი სიმაღლის 
ქვების რიგებად, ის წარმოადგენს სხვადასხვა ზომის 

ქვების წყობას, რაც, როგორც წესი, მიუთითებს იმაზე, 

რომ ტაძრის მშენებლობის დაწყებისთანავე 
ინტერიერის სრულად მოხატვა იყო განზრახული.  
 
 
 
 
 
 

ფიზიკური მდგომარეობა 

ნაგებობის ფიზიკური მდგომარეობის შეფასება რთული და კომპლექსური საკითხია, რაც შენობის 
ადგილმდებარეობის, სამშენებლო მასალისა თუ სტრუქტურული სისტემების კონკრეტული დაზიანებებისა 

და დამაზიანებელი ფაქტორების ურთიერთქმედების გამოვლენას, მათ ფართო კონტექსტში გააზრებას 

მოითხოვს. სირთულეები ნაგებობის არსებული ფიზიკური მდგომარეობის მრავალსაუკუნოვან დიაპაზონში 
გაანალიზებასა და ამ მხრივ კონკრეტული დასკვნების შეჯერებასაც უკავშირდება. გელათის წმ. გიორგის 
სახელობის ტაძრის არქიტექტურული ქსოვილი მრავალშრიანი და რთული კონფიგურაციის სტრუქტურაა, 
რომელიც სხვადასხვა სამშენებლო მასალისა და სისტემების ერთობლიობას წარმოადგენს.  

ტაძარმა ჩვენამდე კომპლექსური პრობლემებით გამოწვეული რთული ფიზიკური მდგომარეობით 
მოაღწია. თვალით ხილული პრობლემები და დაზიანებები არა მარტო ბოლოდროინდელ შემთხვევებზე, 
არამედ დაზიანების გამომწვევი ფაქტორების ხანგრძლივად ზემოქმედებაზე მიუთითებს. ამაზე 
მეტყველებს ტაძრის რთული ფიზიკური ისტორიაც.  
 
  

სამხრეთი ფასადი საპირე წყობის შედარებით 
მცირე ზომის ქვის ჩანართებით. 2025 წელი 

სახურავი, კარნიზები და კამარები 

ნაგებობის არსებულ სახურავს, რომელიც ამ დროისათვის თუნუქის დროებითი გადახურვის ქვეშ არის 

მოქცეული, 2018 წელს დაგებული მოჭიქული კრამიტი წარმოადგენს. 2020-2021 წლებში საქართველოს 

კულტურული მემკვიდრეობის დაცვის ეროვნულმა სააგენტომ მოაწყო დროებითი გადახურვა, რისი 
აუცილებლობაც სწორედ ამ გადახურვის მძიმე ფიზიკური მდგომარეობით იქნა განპირობებული. ამ ეტაპზე 
დაზიანებული კრამიტის გადახურვის მდგომარეობის ადგილზე შესწავლა შეუძლებელია, თუმცა მის შესახებ 
ინფორმაცია თავმოყრილია საქართველოს კულტურული მემკვიდრეობის დაცვის ეროვნული სააგენტოს 

2020-2021 წლის მონიტორინგის ტექნიკურ ანგარიშებში.48  

რთულია კამარების არსებული ფიზიკური მდგომარეობის ვიზუალური შეფასებაც, ამ ნაწილში მხოლოდ 
იმის აღნიშვნა შეგვიძლია, რომ ინტერიერის მხრიდან მხატვრობით დაფარული კამარების ერთიანობა 
შენარჩუნებულია, მასზე თვალით ხილული მნიშვნელოვანი დაზიანებები, გარდა წვრილი ზედაპირული 
ბზარებისა, არ ვლინდება. ამ ნაწილში აღსანიშნავია მხოლოდ წყლის ინფილტრაციის კვალი მხატვრობაზე. 
კამარებიდან ინტერიერში წყლის ჩადინების კვალი ჩვენამდე მოღწეულ ყველაზე ადრინდელ 
ფოტომასალაზეც (ფოტოდოკუმენტაცია, 1970-იანი წლები, ავტ.: ნინო ჩიხლაძე) ვლინდება და დღევანდელი 
მონაცემებით დაზიანებული ნაწილის ფართობი და გეომეტრია მნიშვნელოვნად არ იცვლება.  

კრამიტის გადახურვისგან განსხვავებით, ადვილი შესამჩნევია ქვის მასიური კვადრებით ნათალი 
მაღალი პროფილირებული კარნიზების ფიზიკური მდგომარეობა. კარნიზების ქვების დიდი ნაწილი 
ჩამომტვრეული, დაკარგული ან ფრაგმენტირებულია. ქვებზე არსებული დაზიანებები მიყვება და იმეორებს 
სახურავიდან წყლის უკონტროლო დინების კვალს და მიუთითებს იმაზე, რომ როგორც არსებული, ისე 
სხვადასხვა პერიოდის ყველა ძველი სახურავი, ისტორიული ქსოვილის ამ ნაწილს ატმოსფერული 
ნალექისგან არასათანადოდ იცავდა. ამ პრობლემის არსებობაზე მიუთითებს როგორც 1970-იანი წლების 
ფოტომასალა, ისე უფრო ადრეული დოკუმენტური ფაქტები.  
  

 
 
48 საქართველოს კულტურული მემკვიდრეობის დაცვის ეროვნული სააგენტოს სამუშაო ჯგუფის მივლინება მსოფლიო 

მემკვიდრეობის ძეგლზე „გელათის მონასტერი“, 16-19 ივნისი, 2020 წ., საველე დათვალიერებისა და ჩატარებული 

სამუშაოების ანგარიში https://gelatirehabilitation.ge/uploads/documents/docs/9c900369b53684296f5dc94a61910f8d.pdf  

სამხრეთ მკლავის კარნიზის ქვები, 2025 წ. ჩრდილოეთ მკლავის კარნიზის ქვები. 2025 
წ. 

კარნიზის ქვების დაზიანების ტიპებიდან აღსანიშნავია ქვის კიდეების მასიური მონაკვეთების 
ჩამოტეხა/კარგვა და კიდეების მოგლუვება. ზოგიერთ მონაკვეთში ვხვდებით ქვის წყობის ვიზუალურად 
შესამჩნევ დეფორმაციას, ქვებს შორის არსებული ნაკერების გამოფიტვას, დისტანციიდან განირჩევა 
მარილის ზედაპირული კრისტალიზაციის ფენა და სხვადასხვა ტიპის ნადები. 
 
  

სამხრეთ-დასავლეთი ფასადი. ფოტო ნინო ჩიხლაძის ალბომიდან  

სამხრეთ-დასავლეთი ფასადი, 2011 წ. სამხრეთ-დასავლეთი ფასადი, 2025 წ. 

კედლის წყობა და სამშენებლო მასალა 

ფიზიკური მდგომარეობის თვალსაზრისით ინტერიერსა და ექსტერიერში განსხვავებული სურათი იკვეთება, 
რაც გარკვეულწილად სამშენებლო მასალის გარემოსმიერი აგრესიული ფაქტორების მიმართ მეტად 
მოწყვლადობაზე მიუთითებს.  

ფასადის წყობა, სამშენებლო ქვაზე გავრცელებული დაზიანების ტიპებისა და სიმძიმის ხარისხის 

მიუხედავად, ინარჩუნებს მთლიანობასა და ჰომოგენურობას; არ ვხვდებით წყობის რღვევის ან საპირე ქვის 

კარგვის მნიშვნელოვან შემთხვევებს. წყობის ფიზიკურ მდგომარეობას ძირითადად სამშენებლო მასალის 
მძიმე და მრავალფეროვანი დაზიანების ტიპები და კომპლექსური პრობლემების ერთობლიობა 
განაპირობებს.  

ფასადის ქვის წყობის დაზიანებები ორ კატეგორიად იყოფა: დაზიანებები, რომლებიც თანაბრად არის 

გავრცელებული წყობაზე და ლოგიკურ კავშირს ავლენს გარემოსმიერ აგრესიულ გავლენასთან, სამშენებლო 
მასალისა და არქიტექტურის თავისებურებებთან (პირველი კატეგორია) და დაზიანებები, რომლებიც 
არათანაბარი, ლოკალური კონცენტრაციით არის წარმოდგენილი და სავარაუდოდ, ნაგებობის სისტემების 
კონკრეტულ დაზიანებებსა და შესაძლო სტრუქტურულ პრობლემებს უკავშირდება (მეორე კატეგორია). 
დაზიანებების ტიპოლოგია და კონცენტრაციის მკაფიო სხვაობა ფასადების ორიენტაციის მიხედვითაც 
შესამჩნევ განსხვავებულობას ავლენს.  

დაზიანებები, რომლებიც პირველ კატეგორიაში ერთიანდება, ფასადზე თითქმის თანაბარი 
ინტენსივობითა და ხარისხით არის გავრცელებული. ასეთია – წყობის ნაკერების გამოფიტვა, როგორც 
ქვედა, ისე ზედა რიგებში, კვადრების ვერტიკალურ და ჰორიზონტალურ ბმებში, მათ შორის მკლავებისა და 
გუმბათის კარნიზის წყობებში და ცოკოლის ქვებს შორისაც. ამ მიზეზით ფასადის ზედა ნაწილებისა და 
კარნიზების ქვების ბმების მიმდებარედ ჩანს მარილის ზედაპირული კრისტალიზაციისა და დუღაბის 
გამორეცხვის შედეგად ქვის ზედაპირზე ნადების არსებობა. ამ ტიპის დაზიანება წყლის მიმართ ნაგებობის 
მოწყვლადობასა და არამდგრადობაზეც მიუთითებს. სავარაუდოდ, ამავე პრობლემას უნდა 
უკავშირდებოდეს აღმოსავლეთ მკლავის სამხრეთის სათავსოში (სადიაკვნო) სამხრეთ-დასავლეთ კუთხეში 
ფართოდ გავრცელებული დუღაბის გამორეცხვისა და მარილის კრისტალიზაციის შემთხვევები. ეს 
პრობლემები ვლინდება ინტერიერის წყობის ქვედა რიგებშიც. 

მეორე ყველაზე გავრცელებული დაზიანება ნაგებობის ფასადის წყობაზე ბიოლოგიური ნადების 
არსებობაა, სავარაუდო ბიოლოგიური აქტივობა წყლისგან ნაკლებად დაცულ და ტენით შედარებით მეტად 
გაჯერებულ არეებზე იკვეთება. ასეთია მკლავებისა და მკლავთაშორისების შეერთების მიმდებარე ნაწილი, 
ცოკოლის ქვებისა და მკლავების ქვედა რიგები, ასევე ჩრდილოეთ და სამხრეთ მკლავების შუა ნაწილები.  
თავისთავად ბიოლოგიური ნადები ბიოაგენტების მრავალფეროვანი სპექტრით ხასიათდება სამხრეთისა და 
დასავლეთის ფასადების ზედა ნაწილებზე ვხვდებით ვარდისფერი და მოყავისფრო შეფერილობის ფენას. 
რუხი ფერის ფენით არის დაფარული მკლავების შუა ნაწილები, ცოკოლის ქვები და წყობის ქვედა 
მონაკვეთები, ასევე ფასადის საერთო პერიმეტრიდან შედარებით შვერილი დეტალები (მაღალრელიეფური 
ლილვები და ორნამენტული დეტალები). უმაღლესი მცენარეებისა და წყალმცენარეების კონკრეტული 

ტიპები – ლიქენები და ხავსი – გვხვდება ცოკოლის ქვებსა და წყობის ქვედა რიგებზე, რაც უფრო მეტი 

ინტენსივობით ვლინდება ჰორიზონტალურ ზედაპირებზე.  

ფასადის წყობაზე ვხვდებით ქვის კიდეების ჩამოტეხის, ფრაგმენტაციისა და ატკეჩვის როგორც 

გაბნეულ, ისე პერიმეტრზე ლოკალურად გავრცელებულ შემთხვევებსაც, ამ ტიპის დაზიანებები ქვის 

ჩრდილოეთი ფასადი. 2025 წ.  ბიოლოგიური ნადები საპირე ქვაზე. 
ჩრდილოეთი ფასადი. 2025 წ.  

ფრაგმენტების მოზრდილი ნაწილების ჩამოტეხითა და კარგვით ხასიათდება. საყურადღებოა ის ფაქტი, რომ 

ასეთ არეებზე რკინით მდიდარი პატინის და ქვის ბუნებრივი ძარღვების მაღალი კონცენტრაცია შეინიშნება, 

შესაძლოა, ქვის დაზიანების ეს ფენომენი ქანის ქიმიურ შემადგენლობასთან ავლენდეს კავშირს და 

გარკვეული გარემოფაქტორების არასასურველი ზემოქმედებით იყოს პროვოცირებული.  
საფასადე წყობის ქვებზე გვხვდება ქანის ქიმიური შემადგენლობით, ფიზიკური მახასიათებლებით და 

გარე ფაქტორების ურთიერთკავშირის შედეგად გამოწვეული სხვა დაზიანებებიც, ასეთია: ალვეოლიზაცია, 
სტრუქტურული ძარღვები, რკინით მდიდარი პატინა, კომპონენტის და მატრიცის კარგვა, ატკეჩვა, 
აქერცვლა. ფასადზე გავრცელებული დაზიანებების ზოგიერთი ტიპი სწორედ ქანის ბუნებრივი 
დეგრადაციის პროცესის შედეგი უნდა იყოს. 

 
მეორე კატეგორიაში დაჯგუფებული დაზიანებები პირველ კატეგორიაში გაერთიანებული დაზიანების 
ტიპებისგან მკაფიო სხვაობას ავლენს როგორც ტიპოლოგიით, ისე გავრცელების გეომეტრიითა და სიმძიმის 
ხარისხით. ეს დაზიანებები ხასიათდება გავრცელების ლოკალური კონცენტრაციით და ნაგებობის მხოლოდ 
კონკრეტულ ნაწილზე გვხვდება. ამ დაზიანებებიდან ყველაზე საყურადღებოა ნაგებობის სამხრეთ და 

ჩრდილოეთ ფასადებზე, მკლავების სარკმლების მიმდებარედ, ერთმანეთის პარალელური მიმართულებით 

საპირე ქვის წყობის დეფორმაცია.  
წყობაზე დეფორმაცია ვერტიკალურ და ჰორიზონტალურ ღერძებზე ვითარდება და ზედა ნაწილებში 

ქვის ნაკერების მიმართულებით იშლება. ამ დეფორმაციის გამო საპირე ქვების გარკვეული ნაწილი ფასადის 

საერთო კონტურს გარე მიმართულებით სცდება (აცდენის დიაპაზონი მერყეობს 1-3,4 სმ-ით). აღნიშნული 

მიზეზით ტაძრის ამ ნაწილში ქვის ნაკერებს შორის არსებული ბმებიც დარღვეული და შესუსტებულია. 
აღსანიშნავია, რომ ამ დაზიანების ადგილმდებარეობა, ინტერიერში ძლიერ დაზიანებულ და მარილის 

კრისტალური ქერქით დაფარულ მონაკვეთს ემთხვევა (სამხრეთ-აღმოსავლეთი სათავსო).  

 
 
 

პატინა. ჩრდილოეთი ფასადი. 2025 წ.  პატინა. ჩრდილოეთი ფასადი. 2025 წ.  

სამხრეთი ფასადი. 2025 წ.  სამხრეთი ფასადი. 2025 წ.  

სამხრეთის ფასადზე, იქ, სადაც წყობა დეფორმირებულია, ქვის კვადრების მძიმე დაზიანების 
განსაკუთრებული სიჭარბე შეინიშნება. ამგვარი კონცენტრაცია ჩანს გუმბათის ყელის ქვედა დონეზე, ასევე 
დასავლეთ მკლავის და მინაშენის გადახურვის ბმის მიმდებარედ (მკლავის ქვედა დონეზე სრულად). 

წყობის ამ ნაწილებში (სამხრეთ მკლავის მარცხენა ნახევარი) სამშენებლო ქვის დაზიანების მიკრო და 
მაკრომასშტაბის სხვადასხვა ტიპის დაზიანებებს ვხვდებით, ესენია:  

 
ბზარი და დეფორმაცია: 

− ზედაპირული, თმისებრი ბზარები, როგორც ერთეული, ისე ჯგუფური შემთხვევები. ბზარები 
განსხვავდება სიღრმისა და სიგრძის მიხედვით;  

− გამჭოლი და ნაპობი ბზარები – გვხვდება ძირითადად ერთეული შემთხვევები.  
 
განცალკევება 

− ქვის კიდეების ჩამოტეხა და მოგლუვება, ძირითადად გამოწვეული წყობის სიმძიმის არასწორი 
გადანაწილების გამო; 

− ამობურცვა და ქვის ფრაგმენტების ნაწილობრივ განცალკევება. დაზიანება გამოწვეულია შიდა 
არათანაბარი წნევით, ქანის შიდა ტემპერატურული ცვალებადობითა და მინერალური შემადგენლობით.  

− ატკეჩვა, აქერცვლა, აფცქვნა – ძირითადად გვხვდება მხოლოდ ზედაპირული ფენის (არაუმეტეს 0.4 – 1-
1,5 სმ სისქის) განშრევების შემთხვევები; 

− ფრაგმენტაცია – ქვის მცირე ზომის ფრაგმენტების ძირითადი სხეულისგან განცალკევება, გვხვდება 
ნაკლებად, თუმცა ყველა შემთხვევაში დაზიანების სიმძიმე მაღალია.  

 

 
 
 

დასავლეთი ფასადი. 2025 წ.  

 
საპირე წყობა. დასავლეთი ფასადი. 2025 წ.  

 

საპირე წყობა. სამხრეთი ფასადი. 2025 წ.  

 
საპირე წყობა. სამხრეთი ფასადი. 2025 წ.  

ინტერიერში კედლის წყობის მდგომარეობის შეფასება, მხოლოდ წყობის ქვედა დონეზეა (იატაკის 
ნიშნულიდან 1-1.50 მ-ზე) შესაძლებელი. ამ ნაწილში წყობას დეფორმაციით, ჯდენით ან სხვა სტრუქტურული 
პრობლემებით გამოწვეული დაზიანებები არ აღენიშნება. ამგვარ პრობლემას, ინტერიერის მხოლოდ ერთ 

მონაკვეთზე, კერძოდ, სამხრეთ-აღმოსავლეთ ნაწილში (სადიაკვნოში), ვხვდებით. წყობის სხვა ნაწილებზე, 

იქ, სადაც ნალესობა დაკარგულია, ნაკერების გამორეცხვა-გამოფიტვის გაბნეული შემთხვევები ვლინდება.  

კედლის წყობის ქვედა ნაწილების მდგომარეობა ძირითადად ხანგრძლივი და აგრესიული 
დამაზიანებელი ფაქტორებით წარმოქმნილ პრობლემებზე მიუთითებს. ასეთია ქვის მატრიცის და 
კომპონენტის კარგვა, ალვეოლიზაცია, სხვადასხვა ტიპის პატინა, მარილის ზედაპირული კრისტალიზაციის 
შემთხვევები და ბიოლოგიური კოლონიზაციის არსებობა.  

გარდა ძველი და პრობლემის არსებობის ხანგრძლივობით გამოწვეული დაზიანებებისა, კედლის ქვედა 

ნაწილების დიდი არეები, იქ, სადაც ორიგინალი ნალესობა შედარებით დიდ მონაკვეთებად არის 

დაკარგული, დაფარულია გვიანი თეთრი ფერის ნადებითა (გვიანი შეთეთრება) და ნალესობით. ვხვდებით 

ტენისა და სხვადასხვა ტიპის ლაქებსაც.  
 
თითოეული დაზიანების ტიპი მკაფიო კავშირს ავლენს ნაგებობის როგორც არსებულ, ისე ისტორიულ 
პრობლემებთან: 

− კედლის წყობის ქვედა ნაწილებში ქვებს შორის არსებული ნაკერების გამოფიტვა, მარილის 
კრისტალური და ნაფიფქის სახით არსებობა, ბიოლოგიური პატინა და სხვადასხვა ტიპის ლაქები 
ნაგებობის ცოკოლის წყობის და საძირკვლის წყლის მიმართ დაუცველობაზე მიუთითებს. 

− ალვეოლიზაცია, მატრიცისა და კომპონენტის კარგვა ქვის ბუნებრივი ქიმიური გამოფიტვის პროცესებს 
უნდა უკავშირდებოდეს, რაც აგრესიული გარემოს არსებობის პირობებში დაჩქარებულად 
მიმდინარეობს.  

 

  სამხრეთ-აღმოსავლეთი სათავსი – სადიაკვნე. 2025 წ. 

დეკორატიული ელემენტები 
 
ცალკე აღსანიშნავია ტაძრის დეკორატიული ელემენტების მდგომარეობა. ამ შემთხვევაშიც დაზიანების 
ფენომენი, როგორც გავრცელების, ისე სიმძიმის თვალსაზრისით, წყობაზე არსებულ გეომეტრიას იმეორებს. 
დაზიანებული დეკორატიული დეტალებიდან განსაკუთრებით თვალში საცემია სამხრეთის სარკმლის 
ლილვებისა და გუმბათის ყელის ქვედა ნაწილები (აფრების გადახურვებთან შეერთების ადგილები). ამ 
მონაკვეთებში როგორც ორნამენტების, ისე წყობის ქვის დიდი ნაწილი დაკარგულია, ჩვენამდე მოღწეული 
ნაწილი კი ფრაგმენტირებული, დაბზარული და განცალკევებულია.  
დაზიანებების გარკვეული ერთობლიობა და სიჭარბე შეინიშნება დასავლეთის სარკმლის ორნამენტული 
არშიის ქვედა ნაწილზეც, თუმცა სამხრეთის მკლავის დეკორისგან რადიკალურად განსხვავებული სიმძიმით. 

დაზიანების ერთეული, გაბნეული შემთხვევები გვხვდება სხვა ორნამენტულ და დეკორატიულ 
დეტალებზეც, თუმცა მათი სიმძიმისა და ინტენსივობის ხარისხი მკვეთრად განსხვავდება ზემოთ ნახსენები 
მონაკვეთებისგან.  
 

სარკმლის პროფილირებული მოჩარჩოება. სამხრეთი ფასადი, 2025 წ.  

 

სარკმლის პროფილირებული მოჩარჩოება. სამხრეთი ფასადი, 2025 წ. 

კარ-სარკმლები 
 
ხის კარ-სარკმლებს თვალით ხილული დაზიანებები, ლპობა ან მერქანჭამია ჭიის კვალი არ ეტყობა. 
სარკმლებთან დაკავშირებული მნიშვნელოვანი და საყურადღებო ფაქტი მათი ღიობში მოწყობის საკითხია. 

ამ მხრივ, თითქმის ყველა, განსაკუთრებით კი ნაგებობის ზედა ნაწილებში არსებული, სარკმლის ჩარჩოების 

უმეტესობის ჰერმეტულობა დარღვეულია. როგორც ეტყობა, როდისღაც დაცულობისათვის ჩარჩოს 
გვერდებსა და კუთხის ქვებს შორის არსებული სიცარიელეები ზოგან ხსნარით, ზოგ ადგილას კი სამშენებლო 
ქაფით შეუვსიათ. გარკვეულ ადგილებში ეს შემავსებელი მასალა ნაწილობრივ დაკარგულია. არის 
შემთხვევები, სადაც ხსნარი სრულად გამორეცხილია, რის გამოც სარკმლის ჩარჩოსა და ღიობს შორის 
გაჩენილია დიდი ზომის სიცარიელეები. ასეთ ადგილებში წვიმის წყლის შეღწევის შესაძლებლობის მაღალი 
ალბათობაა.  
 
  

სამხრეთ მკლავის სარკმელი, 2025 წ.  

 

გუმბათის სარკმელი, 2025 წ.  

 


